
2022 ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ 

ᓇᓗᓇᐃᖅᓯᕗᑦ 

ᓇᓗᓇᐃᖅᑕᐅᕗᑦ ᐃᓄᓐᓄᑦ ᑲᓛᖡᑦ ᓄᓈᓂ, ᑲᓇᑕᒥ, ᐊᓛᔅᑲᒥ, ᐊᒻᒪᓗ ᓯᑳᑦᑲᒥ, ᑖᒃᑯᓂᖓ 14-ᖓᓐᓂ 

ᐊᕐᕌᒍᑕᒫᖅᓯᐅᑎᖓᓐᓂ ᑲᑎᒪᑎᓪᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᔪᓚᐃ 19-ᒥ 22-ᒧᑦ, 2022, 

ᑲᑎᓐᖓᔪᐃᓐᓇᐅᓇᑎᑦ ᑲᑎᒪᖃᑎᒌᑦᑐᑦ ᐳᕝᕕᕆᓐᓈᓗᒃ ᐱᔾᔪᑎᒋᓪᓗᒍ, ᐊᒻᒪᓗ ᐃᓗᓕᖏᓐᓂ ᐱᓕᕆᐊᖏᓐᓂ 

ᑲᑎᒪᓂᐅᔪᒥᑦ 

 

ᐃᓄᐃᑦ – PERTUJAASSUSEQ EQQISSINERLU 

ᐃᓄᐃᑦ - ᓴᓐᖏᓂᖅ ᓴᐃᓕᓂᕐᓗ 

ᓇᓗᓇᐃᖅᓯᑲᓐᓂᖅᑐᖅ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐱᑕᖃᕐᖓᑦ ᐊᔾᔨᐅᖏᑦᑐᓂᑦ ᓂᐱᖃᖅᑐᑎᑦ 

ᐃᓄᓐᓄᑦ ᓯᓚᕐᔪᐊᓕᒫᒧᑦ. ᒪᓕᒐᖃᖅᑐᑦ ᑖᒃᑯᐊ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓴᓐᖓᑎᑦᑎᑲᓐᓂᖁᔨᓪᓗᑎᑦ 

ᐊᑕᐅᓯᐅᖃᑎᒌᓪᓗᑎᑦ ᐃᓄᐃᑦ ᓯᓚᕐᔪᐊᓕᒫᒥᑦ ᐅᑭᐅᖅᑕᖅᑑᓂᖓᓐᓂ; ᓴᖅᑭᔮᖅᑎᑦᑎᓐᓂᕐᓗᑎᑦ ᐃᓄᐃᑦ 

ᖃᓄᐃᓕᖓᓂᖏᓐᓂ, ᐱᔪᓐᓇᐅᑎᖏᓐᓂ, ᐱᔪᒪᔭᖏᓐᓂᓪᓗ ᓯᓚᕐᔪᐊᓕᒫᒥ; ᐋᖅᑭᔅᓱᐃᓗᑎᒃ ᐊᔭᐅᖅᑐᐃᓗᑎᓪᓗ ᐊᑯᓂᒧᑦ 

ᐱᖁᔭᕐᓂᑦ ᐊᑦᑕᓇᖅᑐᒦᖁᓇᒋᑦ ᐅᑭᐅᖅᑕᖅᑐᑦ; ᐊᒻᒪᓗ ᐱᓕᕆᖃᑎᖃᑦᑎᐊᕈᒪᓪᓗᑎᑦ ᑲᑎᒪᔨᐅᔪᓂᒃ, ᒪᑭᒪᔾᔪᑎᔅᓴᐅᔪᒃᑯᑦ 

ᐃᓄᓕᕆᓂᕐᒧᓪᓗ ᐅᑭᐅᑦᑕᖅᑐᒥ, 

ᐊᔭᑐᐃᖅᑐᐃᑲᓐᓂᖅᑐᑦ ᐃᓄᐃᑦ ᑲᒪᑎᓪᓗᒋᑦ ᐃᓱᒫᓘᑎᒋᔭᖏᓐᓂ ᐊᑕᐅᓯᐅᖃᑎᒌᓪᓗᑎᑦ ᓂᐱᖃᕐᓗᑎᑦ, 

ᓴᓐᖏᓂᖅᓴᐅᖃᑦᑕᕋᑦᑕ ᐊᑕᐅᓯᐅᓪᓗᑕ. ᒪᓕᒐᐃᑦ ᑕᒪᒃᑯᓂᖓ ᐅᖃᐅᓯᐅᔪᓂᒃ ᑲᑎᒪᓂᖏᓐᓂ ᐃᓄᐃᑦ ᐅᑭᐅᖅᑕᖅᑐᒥ 

ᑲᑎᒪᔨᖏᑦ (ICC) 1977−ᒥ ᐅᓪᓗᒥᓗ ᓱᓕ ᑕᐃᒪᐃᒻᒪ, 

ᐃᖅᑲᐅᒪᑦᑎᔪᑦ ᓴᓐᖏᓂᖏᓐᓂ ᐃᓚᒌᑦ ᑐᓐᖓᕕᒋᖃᑦᑕᖅᓯᒪᔭᖏᓐᓂ ᐃᓄᐃᑦ ᐃᓚᒌᓐᓂᒃ ᐋᓐᓂᐊᖅᑐᓕᕆᓂᒃᑯᑦ 

ᐃᓅᓇᓱᐊᑦᑎᐊᕐᓂᑯᓪᓗ ᐃᓄᓕᒫᑦ, ᐱᖃᓯᐅᔾᔨᓪᓗᑎᑦ ᐱᓯᒪᑦᑎᑦᑎᐊᕐᓂᕐᒥᑦ ᐃᓚᓕᐅᔾᔨᓂᕐᒥᑦ ᓱᕈᓯᖏᓐᓂ, ᐃᓅᓱᑦᑐᓂᒃ 

ᐊᒻᒪᓗ ᐃᓐᓇᑐᖃᕐᓂᑦ. ᐊᑦᑕᓇᖅᑐᒦᓐᖏᓂᑦᑎᓐᓂ ᐃᑉᐱᓐᓂᐊᒋᐊᖃᕋᑦᑕ ᑐᓐᖓᓱᑦᑎᑕᐅᓗᑕᓗ, ᐅᑉᐱᕆᔭᐅᓗᑕᓗ 

ᐱᐅᒋᔭᐅᑦᑎᐊᕐᓗᑕᓗ ᑭᒃᑯᓕᒫᓄᑦ, 

ᖁᕕᐊᓲᑎᖃᖅᑐᑦ ᐱᐅᔪᕐᔪᐊᕌᓗᓐᓂᒃ ᐅᓂᒃᑳᖅᑐᐊᕐᓂᕐᒥᑦ, ᐊᒻᒪᓗ ᓯᓚᕐᔪᐊᒥ ᓇᓗᓇᐃᖅᑕᐅᓯᒪᓂᖏᓐᓂ 

ᓄᓇᖃᖅᑳᖅᓯᒪᔪᑦ ᐅᖃᐅᓯᖏᑦ, ᐃᓕᓴᖅᓯᓯᒪᒐᑦᑕ ᐅᖃᐅᓯᑦᑎᓐᓂ, ᐊᓯᖏᓐᓂᓪᓗ ᐱᖅᑯᓯᕆᔭᑦᑎᓐᓂ, ᑐᓐᖓᕕᖃᕋᑦᑕ 

ᐃᓄᐃᑦ ᐱᖅᑯᓯᖏᓐᓂ, ᖃᐅᔨᒪᓂᖏᓐᓂ ᑭᒃᑰᓂᖏᓐᓂᓪᓗ, ᐊᒻᒪᓗ ᐱᖅᑯᓯᕗᑦ ᐃᓛᒃᑰᖅᑕᐅᔭᕆᐊᖃᓐᖏᒻᒪᑕ 

ᑭᓇᐅᓂᑦᑎᓐᓂ. ᐅᖃᐅᓯᕗᑦ ᓴᓐᖏᔪᐊᓘᒻᒪᑦ, ᑕᐃᒪᐃᑦᑑᓪᓗᓂ ᑕᐃᒪᐃᑦᑑᖏᓐᓇᕐᓂᐊᖅᑐᓂᓗ ᑭᓱᓕᒫᑦᑎᐊᕐᓄᑦ 

ᐊᑦᑐᖅᑕᐅᓂᑦᑎᓐᓄᑦ, ᐃᓱᒪᓕᕆᓂᕐᒧᑦ ᓯᓚᓗ ᐊᓯᔾᔨᐸᓪᓕᐊᓂᖓᓐᓄᑦ, ᐊᓯᕙᕐᓂᕐᒧᑦ ᐊᒻᒪᓗ ᓂᕿᔅᓴᖃᑦᑎᐊᕐᓂᕐᒧᑦ 

ᐱᓯᒪᑦᑎᑦᑎᐊᕆᐊᖃᕐᓂᑎᓐᓄᓪᓗ, 

ᓇᓗᓇᐃᖅᓯᑲᓐᓂᖅᑐᖅ ᐃᓄᐃᑦ ᖃᐅᔨᒪᓂᖏᓐᓂ ᐃᓕᓯᒪᔪᓂᒃ ᐅᖃᐅᓯᑦᑎᓐᓂ, ᐱᖅᑯᓯᑦᑎᓐᓂ, ᐅᑉᐱᕆᔭᑦᑎᓐᓂ, 

ᐃᓕᖅᑯᓯᑦᑎᓐᓂ, ᐃᓚᒌᓐᓂᒃ ᐊᑦᑐᐊᑦᑎᐊᕐᓂᑎᓐᓂ ᐊᕙᑎᑦᑎᓐᓄ, ᐱᕙᓪᓕᐊᖏᓐᓇᕐᓂᐊᖅᑐᑕ ᐊᑐᕐᓗᒋᓪᓗ ᐊᔾᔨᐅᖏᑦᑐᓂᒃ 

ᖃᐅᔨᒪᓂᐅᔪᓂᒃ, 

ᓇᓗᓇᐃᖅᓯᑦᑎᐊᕐᓂᖅ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐊᑦᑕᓇᖅᑐᒦᓐᖏᓪᓗᑎᑦ ᐃᓚᓕᐅᔾᔨᖃᑦᑕᕐᓗᑎᑦ, ᐃᓄᐃᑦ 

ᐅᑭᐅᖃᑎᒌᓐᖏᑦᑑᒐᓗᐊᑦ, ᐊᕐᓇᐃᑦ ᐊᖑᑏᑦ, ᖃᓄᐃᑦᑐᑐᐃᓐᓇᕐᓂᑦ ᐊᐃᑉᐸᖃᕋᓗᐊᖅᑲᑕ, ᖃᐅᔨᒪᓂᖏᓐᓂᓪᓗ 

ᐊᔾᔨᒌᓐᖏᒃᑲᓗᐊᖅᑲᑕ ᐅᖃᐅᓯᖏᓪᓗ ᑐᓐᖓᓱᑦᑎᒋᐊᖃᖅᑕᕗᑦ, 

ᐃᓱᒪᒋᓗᒋᑦ ᐳᕝᕕᕆᓐᓈᓗᒻᒥ ᐊᒻᒪᓗ ᐃᓕᓴᕆᓗᒋᑦ ᓂᓪᓕᐊᔾᔪᑕᐅᖃᑦᑕᕐᖓᑕ ᐃᓱᒫᓘᑎᒋᔭᐅᔪᑦ 

ᑕᐃᒪᐃᓪᓗᐊᖅᑎᑕᐅᒋᐊᖃᕐᓂᖏᓐᓂ ᐊᒻᒪᓗ ᐃᖅᑲᖅᑐᐃᕕᓕᕆᓂᑦᑎᒍᑦ ᑕᒪᒃᑯᓂᖓ ᐋᓐᓂᐊᖅᑕᐃᓕᒪᔪᓕᕆᓂᕐᒥᑦ 

ᐃᓅᓇᓱᐊᖅᑎᐊᕐᓂᖏᓐᓂᓪᓗ ᐃᓄᐃᑦ, 

ᐃᖅᑲᐅᒪᑦᑎᓂᖅ 2008−ᒥ ᐃᓗᓕᔅᓴᑦ ᓇᓗᓇᐃᖅᑕᐅᓯᒪᓂᖏᑦ ᐅᑭᐅᖅᑕᖅᑐᒥ ᑕᓪᓕᒪᓂᑦ ᐊᕕᑦᑐᖅᓯᒪᔪᓂᒃ 

ᐱᓕᕆᓂᐊᕐᓂᖏᓐᓂᓪᓗ ᓴᐃᓕᔪᒦᖁᔨᓪᓗᑎᑦ ᒪᓕᒐᓕᕆᓂᕐᒧᑦ ᐱᓕᕆᐊᔅᓴᓂᒃ, ᐃᓕᓴᖅᓯᓯᒪᒐᑦ ᐊᑭᑦᑐᕋᐅᑎᖃᑦᑕᕐᓂᖏᑦ 

ᐊᐅᓚᑦᑎᓇᓱᐊᕐᓂᖏᓐᓂ ᐅᑭᐅᖅᑕᖅᑐᒥ, ᐊᒻᒪᓗ ᐊᑦᑐᐊᓂᖃᖅᑐᓂᒃ ᓯᓚ ᐊᓯᔾᔨᐸᓪᓕᐊᓂᖓᓐᓄᑦ, ᐃᒪᒃᑯᓪᓗ ᐅᒥᐊᕐᔪᐊᑦ 

ᐊᒥᓲᓂᖏᑦ, ᓴᓇᕕᓐᓂᓪᓗ, ᐅᓇᓕᓐᓂᓪᓗ, ᐊᓯᖏᓐᓂᓪᓗ ᖃᓄᐃᓘᕈᓘᔭᖅᑐᓂᒃ ᐅᓗᕆᐊᓇᖅᑐᒦᑎᑦᑎᓕᕐᖓᑕ 

ᐊᕙᑎᑦᑎᓐᓂ, ᐱᖅᑯᓯᑦᑎᓐᓂ, ᓂᕿᑦᑎᓐᓂ, ᐃᓅᓇᓱᐊᕐᓂᒥᓪᓗ ᐱᕙᓪᓕᐊᓂᕐᒥᑦ ᐊᑦᑕᓇᐃᖅᓯᒪᖁᓪᓗᒋᑦ, 

ᓇᓗᓇᐃᖅᓯᑲᓐᓂᖅᑐᖅ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐱᖁᔨᕗᖔᕈᑎᒃ 77-11, ᐃᓕᓴᕆᔭᐅᓗᑎᑦ ᑕᒪᒃᑯᐊ 

ᐱᔪᒪᔭᖏᑦ ᐅᑭᐅᖅᑕᖅᑐᓕᒫᒦᑦᑐᓂᑦ ᐃᓄᓐᓄᑦ ᐅᑭᐅᖅᑕᖅᑐᖅ ᐊᑐᖅᑕᐅᖏᓐᓇᕐᓂᐊᕐᖓᑦ ᖃᖓᓕᒫᖅ ᓴᐃᓕᕕᐅᔭᖅᑐᕐᓗᓂᓗ 

ᐊᕙᑎᕗᓪᓗ ᐊᑦᑕᓇᖅᑐᒦᒋᐊᖃᓐᖏᒻᒪᑦ, ᑕᑯᕋᓐᓈᖅᑕᐅᑐᐃᓐᓇᔾᔮᖏᑦᑐᖅ ᐊᑲᐅᓐᖏᓕᐅᕈᑎᐅᔪᓄᓪᓘᓐᓃᑦ ᐊᑐᖅᑕᐅᓗᓂ 

ᐃᓄᓐᓄᑦ ᐊᑲᐅᓐᖏᓕᐅᕈᑎᐅᔪᓄᓪᓘᓐᓃᑦ, 

ᐃᓕᓴᕆᖕᓗᒋᓪᓗ ᓄᓇᓕᕗᑦ ᑕᑯᓐᓇᓂᖅᐹᖑᒻᒪᑕ ᐊᓯᔾᔨᖅᑐᐊᓗᓐᓂ ᓱᒃᑲᓕᔪᐊᓗᓐᓂᒃ ᐅᑭᐅᖅᑕᖅᑑᑉ ᐃᓗᐊᓂ, 

ᐅᔾᔨᕈᓱᑦᑎᐊᖅᑐᒍᑦ ᐊᔾᔨᐅᖏᑦᑐᓂᒃ ᐃᓄᐃᑦ ᐱᔪᓐᓇᐅᑎᖏᓐᓂ, ᐱᖅᑯᓯᖏᓐᓂ, ᐋᓐᓂᐊᖅᑕᐃᓕᒪᔪᓕᕆᓂᕐᒥᑦ ᐊᒻᒪᓗ 

ᐃᓄᐃᑦ ᐊᑦᑐᖅᑕᐅᓂᖏᓐᓂ ᑕᒪᑐᒧᖓ ᓯᓚ ᐊᓯᔾᔨᐸᓪᓕᐊᓂᖓᓐᓄᑦ. ᖃᐅᔨᒪᓂᕗᑦ, ᐃᓕᑦᑐᐸᓪᓕᐊᓂᕗᑦ 

ᐊᑦᑐᐃᓂᖃᖁᓗᐊᕐᓇᒋᓪᓗ ᐸᕐᓇᐅᑎᕗᑦ ᐊᒻᒪᓗ ᐊᐅᓚᑦᑎᓂᕆᖃᑦᑕᖅᑐᕗᑦ ᐱᓪᓚᕆᐊᓘᒻᒪᑕ ᑲᒪᑎᓪᓗᑕ ᐊᔅᓱᕈᓐᓇᖅᑐᓂᒃ, 

ᐅᔾᔨᕈᓱᒃᑲᓐᓂᕋᓱᐊᕐᓗᑕ ᐊᑐᕆᐊᖃᓪᓚᕆᑦᑐᓂᒃ ᐱᓕᕆᐊᖑᓂᐊᖅᑐᓂᑦ ᐅᑭᐅᖅᑕᖅᑑᑉ ᐃᒪᖓᓐᓂ ᓯᓚ 

ᐊᓯᔾᔨᐸᓪᓕᐊᑎᓪᓗᒍ ᐊᒻᒪᓗ ᓯᓚᓕᕆᓂᖅ ᓇᒥᑐᐃᓐᓈᓗᒃ ᓯᓚᕐᔪᐊᓕᒫᒥ, ᐅᑭᐅᖅᑕᖅᑑᑉ ᐃᒪᖓ, ᓯᑯᓗ ᐃᒪᕕᓪᓗ 

ᕿᑎᖓᓐᓃᑦᑐᑦ ᐱᑕᓖᓐᓇᐅᒻᒪᑕ, ᖃᓄᐃᑦᑕᐃᓕᒪᒋᐊᖃᖅᑐᑎᓪᓗ ᐱᐅᓇᓱᐊᑦᑎᐊᕆᐊᖃᖅᑐᑎᓪᓘᒻᒪᑕ, 

ᐃᖅᑲᐅᒪᑦᑎᓪᓗᓂ ᐅᑭᐅᖅᑕᖅᑐᒥ ᐃᓄᐃᑦ ᓇᓗᓇᐃᖅᑕᐅᓯᒪᔪᓂᒃ ᑎᒍᒥᐊᕐᓂᖏᓐᓂ ᓄᓇᒥᑦ ᐅᑭᐅᖅᑕᖅᑐᒥ, 

ᐅᑭᐅᖅᑕᖅᑐᒥᓗ ᖃᓄᐃᓕᖓᓂᖏᓐᓂ ᑲᒪᑦᑎᐊᕆᐊᖃᓚᐅᖅᑐᑦ ᐱᐅᓇᓱᐊᕐᓗᑎᓪᓗ ᐃᓄᓐᓂ ᑲᒪᒋᔭᐅᖁᓪᓗᒋᑦ 

ᐃᓱᒫᓘᑎᖏᑦ ᓯᓚᕐᔪᐊᓕᕆᓂᕐᒨᖓᔪᓂᒃ ᐊᒻᒪᓗ ᐋᖅᑭᑦᑕᐅᖁᓪᓗᒋᑦ ᓯᓚᕐᔪᐊᒥ ᐊᑲᐅᓐᖏᓕᐅᕈᑕᐅᔪᑦ ᐊᒻᒪᓗ ᓯᕗᓂᑦᑎᓐᓄ 

ᐅᑭᐅᖅᑕᖅᑐᒥ, 

 

ᐃᓕᓴᕆᓗᒋᓪᓗ ᐱᓕᕆᖃᑎᖃᕆᐊᖃᕐᓂᖏᓐᓂ ᒐᕙᒪᒃᑯᓐᓂ ᐱᔪᓐᓇᑎᓪᓗᒋᑦ ᐃᓄᖁᑎᕗᑦ ᐊᓯᐊᓅᕈᓐᓇᑦᑎᐊᖁᓪᓗᒋᑦ 

ᑲᓇᑕᒥ ᑭᓪᓕᖏᓐᓂᓪᓗ ᐊᕕᑦᑐᖅᓯᒪᔪᓂᒃ ᐊᒻᒪᓗ ᐊᖏᕐᕋᓕᐅᕈᓐᓇᕐᓗᑎᑦ ᐊᓯᖏᓐᓂ ᐊᕕᑦᑐᖅᓯᒪᔪᓂᑦ ᓄᓇᑦᑎᓐᓂ, 

ᐃᓕᓴᕆᓗᒋᓪᓗ ᓴᖅᑭᕋᑦᑕ ᒫᓐᓇᐅᔪᖅ ᐊᕙᑎᑦᑎᓐᓂ ᓯᓚᕐᔪᐊᒥᓗ ᐊᑦᑕᓇᐃᖅᓯᒪᓐᖏᓐᓂᖏᓐᓂ, ᓱᓕ ᐅᑭᐅᖅᑕᖅᑐᒥ 

ᓄᓇᖏᓐᓂ ᐊᓯᔾᔨᐸᓪᓕᐊᖏᓐᓇᕐᖓᑕ, ᐊᒻᒪᓗ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐊᔾᔨᐅᖏᑦᑐᓂᑦ ᐸᕐᓇᐸᓪᓕᐊᒻᒪᑕ 

ᕿᒥᕐᕈᓂᐊᕐᓗᓂ ᓄᑖᑦ ᐊᔅᓱᕉᑕᐅᖃᑦᑕᓕᖅᑐᑦ ᐃᓄᐃᑦ ᓄᓇᖏᓐᓂ, 

ᓇᓗᓇᐃᖅᓯᓂᖏᑦ ᑖᒃᑯᐊ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐱᒋᐊᖅᑎᖃᑕᐅᓯᒪᒻᒪ ᐅᑭᐅᖅᑕᖅᑐᒥ ᑲᑎᒪᔨᓂᑦ 

ᐱᖃᑕᐅᖏᓐᓇᕐᓂᐊᖅᑐᓂᒃ ᐱᖃᑕᐅᖏᓐᓇᖁᓪᓗᒋᓪᓗ ᐃᓚᒋᔭᐅᖏᓐᓇᕐᓗᑎᑦ ᐊᕕᑦᑐᖅᓯᒪᔪᓄᑦ ᑲᑐᔾᔨᖃᑎᒌᓐᓄᑦ. ᑕᒪᓐᓇ 

ᐃᓱᒫᓘᑎᒋᓪᓚᕆᒃᑲᑦᑎᒍ ᒫᓐᓇᐅᔪᖅ ᓄᖅᑲᖓᓂᖓᓂ ᐊᒻᒪᓗ ᐋᖅᑭᑦᑕᐅᖁᓪᓚᕆᑦᑐᑎᒍᓪᓗ, 

ᓇᓗᓇᐃᕐᒥᓗᒋᓪᓗ ᓯᓚᕐᔪᐊᒥ ᐊᑐᖅᑕᐅᔪᓐᓇᖅᑐᑦ, ᒐᕙᒪᐅᖃᑎᒌᓐᓄᑦ ᐱᕕᔅᓴᐅᔪᑦ, ᐅᑭᐅᖅᑕᖅᑐᒧᓪᓗ ᑐᕌᖓᔪᓂᒃ 

ᐱᕙᓪᓕᐊᓗᑎᑦ ᐊᑦᑐᐃᓂᖃᕈᓐᓇᖅᑐᓂᑦ ᓯᕗᓂᑦᑎᓐᓂ ᓄᓇᑦᑎᓂᓪᓗ, ᐱᖃᑕᐅᓪᓚᕆᖃᑦᑕᕐᓗᑎᓪᓗ ᑕᒪᒃᑯᐊ 

ᐃᓕᖅᑯᓯᖏᓐᓂ ᑲᒪᑎᓪᓗᒋᑦ ᐊᒻᒪᓗ ᐱᒻᒪᕆᐊᓗᓐᓂᑦ ᐃᓱᒪᖃᑕᐅᔪᓐᓇᕐᓗᑎᑦ, ᐱᖃᓯᐅᑎᓗᒋᑦ ᐅᑭᐅᖅᑕᖅᑐᒥ ᑲᑎᒪᔩᑦ, 

ᓯᓚᕐᔪᐊᒥ ᑲᑐᔾᔨᔩᑦ ᑎᒥᐅᔪᓪᓗ ᐊᔾᔨᐅᖏᑦᑐᓪᓗ ᑎᒥᐅᔪᑦ, ᐊᓯᖏᓪᓗ ᒐᕙᒪᓕᕆᓂᕐᒦᑦᑐᑦ ᑲᑐᔾᔨᖃᑎᒌᑦ ᐃᓚᒋᔭᐅᒋᐊᓖᑦ, 

ᐊᔅᓱᕉᑎᒋᒃᑲᓂᕐᓗᒋᑦ ᑕᒪᒃᑯᐊ ᐃᓕᖅᑯᓯᑐᖃᖅᑎᓐᓂ ᓂᕿᒌᓐᓇᖅᑕᕗᑦ ᑭᒃᑰᓂᑦᑎᓐᓂ ᓇᓗᓇᐃᖅᓯᔾᔪᑕᐅᒻᒪᑕ 

ᐱᖅᑯᓯᑦᑎᓂᓪᓗ, ᖃᓄᓕᒫᕐᓗ ᐅᑉᐱᕆᑦᑎᐊᕋᑦᑎᒍ ᐊᓯᕙᖅᑎᕗᑦ ᐃᖃᓗᒐᓱᑦᑎᕗᓪᓗ, ᐃᑲᔪᖃᑦᑕᖅᑐᕐᔪᐊᖑᓂᖏᓐᓄᑦ 

ᖁᕕᐊᓲᑎᒋᔭᐅᖃᑦᑕᖅᑐᑎᓪᓗ. ᐱᔪᓐᓇᑦᑎᐊᕐᓗᑎᑦ, ᐊᑐᐃᓐᓇᐅᓗᑎᑦ, ᐱᖅᑯᓯᕗᑦ, ᐱᑕᖃᐃᓐᓇᕐᓗᑎᑦ, 

ᖃᓄᐃᑦᑕᐃᓕᒪᓗᑎᑦ ᐱᐅᓇᓱᐃᓐᓇᕐᓗᑎᓪᓗ, ᐃᓱᒪᓕᐅᖅᑏᑦ ᐊᐅᓚᑦᑎᔩᓪᓗ ᓂᕿᒋᔭᑦᑎᓐᓂ ᑲᒪᑦᑎᐊᕈᓐᓇᕐᓗᑎᑦ 

ᐊᕙᑎᕗᓪᓗ ᖃᓄᐃᖁᓐᖏᑦᑎᐊᖅᑐᑎᒍ. ᐃᓕᑦᑐᕐᓂᕗᑦ ᑕᒫᓐᓂᓂᕗᓪᓗ ᐊᐅᓚᓂᕆᖃᑦᑕᖅᑕᕗᑦ ᓄᓇᑦᑎᓐᓂ 

ᑕᐅᓴᖏᓐᓃᑦᑐᓂᑦ ᐃᖏᕐᕋᐃᓐᓇᕐᖓᑕ. ᓂᕿᕗᑦ ᓇᒻᒥᓂᕆᒐᑦᑎᒍ, ᐱᔪᓐᓇᐅᑎᒋᓪᓗᑎᒍᓪᓗ ᓇᒻᒥᓂᖅ ᐱᖁᔭᓕᐅᕈᓐᓇᖅᑐᑕ 

ᑲᒪᒋᓗᑎᒍ, ᐱᑕᖃᕆᐊᖃᓚᕆᒻᒪᑕ ᐃᓅᓂᑦᑎᓐᓂ ᓂᕿᔅᓴᖃᑦᑎᐊᕐᓂᓪᓗ, 

ᐱᑕᖃᕈᓐᓃᑎᑦᑎᐊᕐᓗᒋᑦ ᐅᓗᕆᐊᓇᖅᑐᒦᓐᓂᖏᑦ ᓂᕿᔅᓴᕗᑦ, ᒪᑯᐊᓗ ᐃᖃᓗᐃᑦ (salmon) ᐱᑕᖃᕈᓐᓃᐸᓪᓕᐊᓂᖏᑦ, 

ᓂᕐᔪᑏᓪᓗ ᑎᒥᖏᑦ ᐊᓯᔾᔨᐸᓪᓕᐊᓂᖏᑦ, ᐊᕙᑎᕗᓪᓗ ᓴᓇᕕᐅᔪᓪᓗ ᐊᑦᑐᐃᓂᖃᕐᓂᖏᓐᓂ, ᐊᖏᔪᐊᓗᓐᓂᓪᓗ 

ᐱᓗᐊᖃᑦᑕᑎᓪᓗᒋᑦ ᐃᖃᓗᓐᓂ ᐱᐅᓐᖏᒻᒪᑦ ᐊᒻᒪᓗ ᐱᑕᖃᒃᑲᓐᓂᕆᐊᖃᕐᓂᖏᓐᓂ ᐃᓄᓐᓄᑦ ᐱᓇᓱᐊᖅᑎᓄᑦ 

ᐊᐅᓚᑦᑎᖃᑕᐅᓗᑎᑦ ᑕᒪᒃᑯᐊ ᓂᕿᔅᓴᐃᑦ ᖃᓄᐃᖁᓇᒋᑦ ᐊᕙᑎᑦᑎᓃᑦᑐᓪᓗ, 

ᐱᑕᖃᕆᐊᖃᓪᓚᕆᓐᓂᖏᓐᓂ ᑐᐊᕕᕐᓇᖅᓯᔪᖅ ᑲᒪᒋᔭᐅᒋᐊᖃᕐᓂᖏᓐᓂ ᐊᐅᓚᑦᑎᔾᔪᑏᑦ ᐱᑕᖃᓐᖏᓗᐊᕐᓂᖏᓐᓄᑦ, ᒪᑯᐊ 

ᐃᓪᓗᓕᕆᓂᑦ; ᐃᒪᖅ ᐊᒻᒪᓗ ᓴᓗᒪᒋᐊᖃᕐᓂᖏᓐᓄᑦ; ᑐᓴᐅᒪᖃᑦᑕᐅᑎᓕᕆᓂᖅ ᐅᐊᔭᒨᖅᑐᒃᑯᑦ; ᐃᖏᕐᕋᔪᓕᕆᓂᖅ ᐊᒻᒪᓗ 

ᐋᓐᓂᐊᕕᓕᕆᓂᕐᒧᑦ ᐱᔨᑦᑎᕋᐅᑎᖏᓪᓗ; ᑭᓈᓗᐃᑦ ᐊᐅᓚᑕᐅᑦᑎᐊᕆᐊᖃᕐᓂᖏᑦ. ᑕᒪᒃᑯᐊ ᐱᑕᖃᓐᖏᓗᐊᕐᓂᖏᓐᓄᑦ 

ᐊᑦᑐᐃᓂᖃᓕᕐᖓᑕ ᐃᓅᓯᖏᓐᓂ ᐃᓄᓕᕆᓂᕐᒥᓪᓗ ᐊᔅᓱᕉᑕᐅᖃᑦᑕᖅᑐᑎᑦ ᐃᓄᓐᓄᑦ ᐊᑐᕈᓐᓃᑎᑦᑎᒻᒪᑕ ᐃᓄᐃᑦ 

ᐱᔪᓐᓇᐅᑎᖏᓐᓂ, 

ᓇᓗᓇᐃᖅᓯᓂᖅ ᐱᑕᖃᒃᑲᓐᓂᕆᐊᖃᕐᓂᖏᓐᓂᓪᓗ ᑕᒪᒃᑯᐊ ᑐᐊᕕᕐᓇᖅᓯᔪᑦ ᑭᒃᑯᑐᐃᓐᓇᕐᓄᑦ 

ᐊᑦᑕᓇᖅᑐᒦᒋᐊᖃᓐᖏᓐᓂᖏᓐᓂ ᐱᔨᑦᑎᕈᑏᑦ ᐃᓄᐃᑦ ᓄᓇᖏᓐᓂ ᐊᒻᒪᓗ ᐱᑕᖃᓐᖏᓗᐊᕐᓂᖏᓐᓄᑦ ᑭᓱᑐᐃᓐᓇᐃᑦ 

ᓄᓇᓕᑦᑎᓐᓂ. ᑭᒃᑯᓕᒫᑦᑎᐊᑦ ᐊᑦᑕᓇᖅᑐᒦᒋᐊᖃᓐᖏᒻᒪᑕ ᓄᓇᖏᓐᓂ, ᐊᑦᑕᓇᖅᑐᒦᓐᖏᓪᓗᑎᑦ 

ᓂᖓᖅᑕᐅᖃᑦᑕᖏᓪᓗᑎᓪᓗ, ᐋᖏᔮᕐᓇᖅᑐᓂᓪᓗ ᐊᑐᓗᐊᓐᖏᓪᓗᑎᑦ, ᖁᓄᔪᓐᓂᐊᖅᑕᐅᖃᑦᑕᖏᓪᓗᑎᑦ, 

ᐱᖁᔭᑕᐅᖃᑦᑕᖏᓪᓗᑎᓪᓗ. ᓄᓇᓖᑦ ᐊᑦᑕᓇᓐᖏᑦᑑᓗᑎᑦ ᓄᓇᓕᑦᑎᐊᕙᐅᓗᑎᑦ, ᓄᓇᓖᑦᑕᐅ ᑐᓐᖓᕕᖃᑦᑎᐊᕐᓗᑎᑦ 

ᐃᓅᖃᑎᒌᓐᓂᕐᒥᑦ, 

ᐃᓱᒫᓘᑎᒥᓂᒃ ᐅᖃᕐᓗᑎᑦ ᔭᒐᓯᒪᔪᓂᒃ ᐃᓄᐊᖅᑕᐅᓯᒪᔪᓂᓪᓗ ᓄᓇᖃᖅᑳᖅᓯᒪᔪᓂᒃ ᐊᔅᓱᕈᓐᓇᖅᑐᒦᑦᑐᕐᔪᐊᖑᓕᕐᖓᑕ 

ᐊᓯᖏᓐᓂᓪᓗ ᐱᕋᔭᑕᐅᓕᕐᖓᑕ ᐊᐅᓚᑦᑎᒍᒪᔪᐊᓗᑐᐃᓐᓇᕐᓄᑦ ᓯᓚᑦᑎᑦᑎᓃᓐᖔᖅᓯᒪᔪᓂᒃ ᓴᓐᖏᓂᖅᓴᐅᒐᓱᑦᑐᓂᒃ, ᐊᒻᒪᓗ 

ᑲᒪᒋᔭᐅᒋᐊᖃᓪᓚᕆᓕᖅᑐᑦ ᐱᒋᐊᕈᑕᐅᓗᑎᑦ ᐱᖁᔭᑦᑎᒍᑦ ᓯᕗᓪᓕᖅᐸᐅᔾᔭᐅᒋᐊᓖᑦ ᑕᒪᒃᑯᐊ ᐱᔾᔪᑎᖏᓪᓗ 

ᓇᓗᓇᐃᔭᕐᓗᒋᑦ, 

 

ᐃᓱᒪᒋᓪᓗᒋᑦ, ᐃᓄᐃᑦ ᐱᑦᑎᐊᖅᑕᐅᓯᒪᓐᖏᑦᑐᖅᐹᓘᒻᒪᑕ ᖃᓪᓗᓈᓄᑦ. ᐊᑦᑐᐃᓂᖃᖅᓯᒪᒻᒪᑕ ᐊᐅᓚᑕᐅᖏᓐᓇᖅᑐᑎᑦ, ᓱᓕ 

ᒫᓐᓇᒧᑦ ᑐᑭᓯᓇᓱᐊᖅᑐᒍ ᑕᒪᒃᑯᓂᖓ ᐋᓐᓂᕈᑎᒋᓯᒪᔭᑦᑎᓐᓂ ᐊᑦᑐᐃᓂᖃᖅᓯᒪᔪᑦ ᐅᕙᑦᑎᓐᓄᑦ, ᐊᒻᒪᓗ ᒪᑭᒃᑲᓐᓂᕈᓐᓇᓂᑦᑎᓐᓂ, 

ᓴᓐᖏᓂᖅᓴᐅᒍᓐᓇᓕᖅᑐᑕ ᒪᒥᓴᕈᓐᓇᓕᖅᑐᑕᓗ, 

ᐃᓕᓴᕆᓗᒋᓪᓗ ᐊᑦᑐᐊᓂᖃᖅᑐᑦ ᐃᓄᐃᑦ ᐱᔪᓐᓇᐅᑎᖏᑦ ᐱᓗᐊᖅᑐᒥᑦ ᐱᔪᓐᓇᐅᑎᖏᑦ ᐃᓄᐃᑦ ᑕᒪᒃᑯᓂᖓ 

ᐱᖃᑕᐅᖃᑦᑕᕆᐊᖃᕐᖓᑕ ᐊᐅᓚᓂᐅᔪᓂᒃ ᐊᑦᑐᐃᓂᖃᖅᑐᓂᑦ ᐅᕙᑦᑎᓐᓄᑦ ᓇᓗᓇᐃᖅᑕᐅᓯᒪᓪᓗᑎᑦ ᓯᓚᕐᔪᐊᒥ ᑲᑐᔾᔨᔨᓄᑦ 

ᓇᓗᓇᐃᖅᓯᔪᓂᑦ ᐱᔪᓐᓇᐅᑎᖏᓐᓂ ᓄᓇᖃᖅᑳᖅᓯᒪᔪᓂᒃ, ᒥᐊᓕᒐᐃᑦ ᓇᓗᓇᐃᖅᓯᒪᓪᓗᑎᑦ ᐱᔪᓐᓇᐅᑎᖏᓐᓂ 

ᓄᓇᖃᖅᑳᖅᑐᒥᓃᑦ, ᓯᓚᕐᔪᐊᒥᓗ ᐃᖅᑲᓇᐃᔭᖅᑎᓄᑦ ᑲᑐᔾᔨᖃᑎᒌᑦ (ILO) ᐊᖏᕈᑎᒃ ᓈᓴᐅᑎᓕᒃ 169, 

ᖁᕕᐊᓱᑎᖃᕐᓂᖅ ᓄᑖᖑᓪᓗᓂ, ᐱᖃᑕᐅᑲᐃᓐᓇᖃᑦᑕᓂᑦᑎᓐᓂ ᓯᓚᕐᔪᐊᒥ ᐃᒪᓕᕆᓂᕐᒧᑦ ᑲᑐᔾᔨᖃᑎᒌᓐᓄᑦ, 

ᓈᓚᑦᑎᐅᓗᑕ ᐃᓚᒋᔭᐅᓪᓗᑕ ᒐᕙᒪᐅᔪᓂᒃ ᑲᑎᒪᔨᓂᑦ ᓯᓚ ᐊᓯᔾᔨᐸᓪᓕᐊᓂᖓᓐᓄᑦ, ᐱᕙᓪᓕᐊᓂᖏᓐᓂ ᑲᑎᒪᔨᐅᔪᑦ 

ᓄᓇᖃᖅᑳᖅᓯᒪᔪᑦ ᓂᕿᓕᕆᓂᕐᒥᑦ ᓂᕿᓂᓪᓗ ᐱᕈᖅᓴᐃᓂᕐᒥᓪᓗ ᓂᕿᓂᑦ ᑲᑐᔾᔨᖃᑎᒌᓐᓄᑦ, 

ᒪᑭᑉᐸᓪᓕᐊᓂᖅ ᑲᔪᓯᓂᑦᑎᓐᓂ ᐅᑭᐅᖅᑕᖅᑐᒥ ᓯᓚᕐᔪᐊᒥ ᐃᓄᐃᑦ ᑲᑎᒪᓂᖏᓐᓂ ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ ᐊᒻᒪᓗ 

ᐃᓅᓇᓱᐊᑦᑎᐊᕐᓂᕐᒧᑦ ᑲᑎᒪᓪᓗᑎᓪᓗ ᑕᑯᓐᓇᓂᖅᓴᐅᓪᓗᑎᑦ “ᐃᓄᐃᑦ ᐃᓅᓱᑦᑐᑦ ᐊᒻᒪᓗ ᐊᑦᑐᐊᓂᖏᓐᓄᑦ ᐱᖅᑯᓯᑦᑎᓐᓄᑦ 

ᐃᓱᒪᑦᑎᐊᕆᓂᕐᒧᑦ ᐊᒻᒪᓗ ᐃᒻᒥᓂᖅᑕᐃᓕᒪᓂᕐᒧᑦ” ᐃᓕᓴᕆᓯᒪᒐᑦᑎᒍ ᑕᒪᒃᑯᐊ ᐊᖅᑯᑕᐅᒻᒪᑕ ᐃᓄᓐᓄᑦ ᐃᓅᓱᑦᑐᓄᑦ 

ᓇᓗᓇᐃᖅᑕᐅᓯᒪᓪᓗᑎᑦ ᐃᓱᒪᑦᑎᐊᕆᓇᓱᐊᕐᓂᕐᒧᑦ ᐊᒻᒪᓗ ᐊᐳᖅᑕᕈᑕᐅᕙᑦᑐᑦ ᐊᒥᓱᓄᑦ ᐃᓄᓐᓄᑦ 

ᐱᐅᓯᕚᓪᓕᑎᑦᑎᓇᓱᐊᕐᓂᕐᒥᑦ ᐃᓱᒪᓕᕆᓂᕐᒥᑦ, 

ᖁᕕᐊᓲᑎᖃᕐᓂᖅ ᑲᔪᑦᑎᐊᕐᓂᖏᓐᓂ ᓴᖅᑭᐸᓪᓕᐊᓯᒪᔪᑦ ᓯᕗᓕᖅᑎᔅᓴᐃᑦ ᐱᒋᐊᕈᑎᖏᑦ, ᖁᕕᐊᒋᓗᒋᑦ ᐊᑐᓕᖁᔭᐅᔪᑦ 

ᐱᐅᓯᕚᓪᓕᑲᓐᓂᖁᓪᓗᒋᑦ ᐃᓅᓱᑦᑐᐃᑦ ᐱᓕᕆᖃᑎᖃᕈᓐᓇᕐᓗᑎᑦ ᐱᕙᓪᓕᐊᒍᓐᓇᕐᓗᑎᑦ, ᐊᒻᒪᓗ, 

ᓯᕗᒃᑲᖅᑕᐃᖏᓐᓇᕋᓱᐊᕐᓗᑎᑦ “ᐊᖅᑯᑕᐅᖃᑦᑕᕐᓗᑎᑦ” ᐃᓕᓯᒪᑦᑎᐊᕐᓗᑎᑦ, ᓇᓗᓇᓐᖏᑦᑐᓂᓪᓗ ᐊᖅᑯᑎᖃᕋᓱᐊᕐᓗᑎᑦ 

ᐃᓅᓱᑦᑐᑦ ᐱᓕᕆᖃᑕᐅᖃᑦᑕᕐᓗᑎᑦ ᐃᖅᑲᓇᐃᔭᕐᕕᑦᑎᐊᕙᐅᖁᓪᓗᒋᑦ ᓯᕗᓪᓕᖅᐸᐅᔾᔭᐅᖏᓐᓇᕐᓗᑎᓪᓗ, 

 

ᐊᔅᓱᕉᑎᖃᒃᑲᓂᕐᓗᑎᑦ ᑕᐃᒪᐃᓪᓗᐊᑎᑦᑎᓂᖅ ᐱᔪᓐᓇᐅᑎᖏᓐᓂᓪᓗ ᐱᓕᕆᖃᑕᐅᖃᑦᑕᕐᓗᑎᑦ ᐊᒻᒪᓗ 

ᐋᖅᑭᔅᓱᐃᖃᑕᐅᓗᑎᑦ ᐃᓄᐃᑦ ᖃᐅᔨᒪᑐᖃᖏᓐᓂ ᐱᑕᖃᕆᐊᖃᖅᑐᓂᒃ ᐃᓱᒪᓕᐅᖅᑎᐅᓂᕐᒥᑦ, ᐱᖁᔭᕐᓂᑦ, ᖃᐅᔨᓴᕐᓂᕐᒥᑦ, 

ᕿᒥᕐᕈᓂᕐᒥᑦ, ᐅᔾᔨᓱᕐᓂᕐᒥᑦ, ᐊᐅᓚᑦᑎᓂᕐᒥᑦ, ᑐᓐᖓᓱᑦᑎᑎᑦᑎᐊᖅᑐᒍᑦ ᓯᓚᕐᔪᐊᒥ ᐅᑭᐅᖅᑕᖅᑐᒥ ᐃᓄᓐᓂᑦ ᐆᑦᑐᕋᐅᑎᔅᓴᓂᒃ 

ᑕᐃᒪᐃᓪᓗᐊᑎᑦᑎᓂᕐᒥᑦ ᐱᔪᓐᓇᐅᑎᓂᓪᓗ ᐱᓕᕆᖃᑎᖃᕐᓂᕐᒧᑦ, 

ᖁᕕᐊᓲᑎᖃᕐᓂᖅ ᐋᖅᑭᔅᓱᐃᓂᖏᓐᓂ ᓯᓚᕐᔪᐊᒥ ᐃᓄᓐᓂᑦ ᓇᒻᒥᓂᖃᕐᓂᕐᒧᑦ ᑲᑐᔾᔨᖃᑎᒌᓐᓂᒃ, ᐱᔾᔪᑎᖏᑦ 

ᐊᔭᐅᖅᑐᐃᑲᓐᓂᖅᑐᓂᒃ ᐊᑑᑎᖃᑦᑎᐊᖁᓪᓗᒋᑦ ᑕᐃᒪᐃᓪᓗᐊᑎᑦᑎᑲᓐᓂᕋᓱᐊᕐᓂᒥᓪᓗ ᒪᑭᒪᔾᔪᑎᔅᓴᐅᔪᓂᒃ ᐃᓄᐃᑦ 

ᓴᓴᐃᔭᑎᒃᑯᖏᓐᓂ ᓴᖅᑭᔭᖅᑎᑕᐅᒃᑲᓂᕐᖓᑕ ᓇᒻᒥᓂᖅ ᐱᓇᓱᒃᑲᓐᓂᕆᐊᖃᕐᓂᖏᓐᓂ ᐃᓄᐃᑦ ᓄᓇᖏᓐᓂ, 

ᐱᐅᓯᕚᓪᓕᑲᓐᓂᕐᓗᑎᓪᓗ ᐃᓅᓯᖏᑦ ᐃᓄᐃᑦ ᐊᒻᒪᓗ ᓴᖅᑭᔮᖅᑎᑦᑎᑲᓐᓂᕐᓂᕐᒥᑦ ᒪᑭᒪᔾᔪᑎᔅᓴᓂᒃ ᑕᒪᒃᑯᓂᖓ ᐃᓄᐃᑦ 

ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐃᓚᒋᔭᐅᔪᓂᑦ ᓯᓚᕐᔪᐊᒥ ᐊᕕᑦᑐᖅᓯᒪᔪᓂᒃ, ᓯᕗᓪᓕᖅᐹᒥ ᑲᑎᒪᓂᐅᓛᖅᑐᒥ 

ᕿᓚᓈᑦᑎᐊᖅᑐᒍᑦ ᑭᒡᒐᖅᑐᐃᖏᓐᓇᕈᒪᓪᓗᑕᓗ ᓇᒻᒥᖃᕐᓂᕐᒧᑦ ᐊᑦᑐᐊᓂᖃᖅᑐᓂᒃ ᓯᓚᕐᔪᐊᒥ ᑭᓪᓕᖏᓐᓂ. ᑲᒪᒋᔭᐅᓗᑎᑦ 

ᐱᓕᕆᐊᖑᓗᑎᓪᓗ ᑐᕌᒐᖏᑦ ᓯᓚᕐᔪᐊᓕᒫᒥ, ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᑭᒡᒐᖅᑐᐃᓪᓗᑎᑦ ᑲᓛᖡᑦ ᓄᓈᓂ 

ᐊᒻᒪᓗ ᐊᓛᔅᑲᒥ ᐱᓕᕆᖃᑕᐅᓗᑎᑦ ᐅᑭᐅᖅᑕᖅᑐᒥ ᒪᑭᒪᒐᓱᐊᕐᓂᕐᒧᑦ ᑲᑎᒪᔨᖏᓐᓄᑦ, ᐊᒻᒪᓗ 

ᓇᓗᓇᐃᖅᓯᑲᓐᓂᖅᑐᖅ ᐱᓇᓱᐊᕐᓂᖏᓐᓂ ᒪᓕᑦᑐᓂᒃ ᑖᒃᑯᓂᖓ ᑕᐃᒪᐃᓪᓗᐊᑎᑦᑎᓗᑎᑦ ᐊᕙᑎᕗᑦ ᖃᓄᐃᖁᓇᒋᑦ, 

ᒪᑭᒪᔾᔪᑎᔅᓴᐅᒍᓇᖅᑐᓂᒃ, ᐱᖅᑯᓯᑦᑎᓐᓂ ᐃᓅᓯᑦᑎᓂᓪᓗ. 

ᐊᔭᐅᖅᑐᖅᑕᐅᓗᑎᑦ ᖁᓛᓃᑦᑐᓂᒃ ᑎᑎᕋᖅᓯᒪᔪᓂᒃ ᐃᓱᒫᓘᑎᓐᓂᒃ ᐊᒻᒪᓗ ᐃᓱᒪᒋᔭᐅᒋᐊᓕᓐᓪᓂᓪᓗ, 

ᐃᒪᐃᓐᓂᐊᖅᐳᒍᑦ: 

 

1. ᑐᓐᖓᓱᑦᑎᑦᑎᔪᒍᑦ ᑎᒍᓯᒍᒪᓪᓗᑕᓗ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐅᓂᒃᑳᖏᓐᓂ 

ᐱᓕᕆᐊᕆᓯᒪᔭᖏᓐᓂ 2018 – 2022 ᐊᑐᓕᖅᑎᒍᒪᓪᓗᑎᒍᓪᓗ ᑕᒪᒃᑯᐊ ᐱᒋᐊᕈᑎᐅᔪᑦ ᑲᔪᓯᖁᓪᓗᒋᑦ 

ᑲᒪᒋᔭᐅᖁᓪᓗᒋᓪᓗ ᑲᒪᒋᔭᐅᒋᐊᓖᑦ ᐱᖁᔨᓂᖏᓐᓄᑦ ᐃᓱᒫᓘᑎᒋᔭᐅᔪᑦ ᓴᖅᑭᖅᑕᐅᓯᒪᔪᑦ ᐃᓄᓐᓄᑦ. 

 

2. ᕿᓚᓈᑦᑎᐊᖅᑐᒍᑦ ᑕᑯᓐᓇᖃᑦᑕᐅᑎᓗᑕ ᑲᑎᒪᖃᑎᖃᓛᕐᓂᑎᓐᓂ ᐃᓗᓕᔅᓴᑦ, ᑲᓛᖠᓐᓂᑦ, ᔪᓚᐃᖑᓕᖅᑲᑦ 

2023, ᐅᖃᐅᓯᕆᓗᒋᑦ ᐱᕙᓪᓕᐊᓂᖏᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC), ᖃᐅᔨᒪᔭᐅᒋᐊᓖᑦ 

ᐱᕙᓪᓕᐊᓕᕋᑖᓚᐅᖅᑐᑦ, ᐱᕙᓪᓕᐊᑲᓐᓂᕆᐊᓖᑦ ᐃᓄᐃᑦ ᐅᑭᐅᖅᑕᖅᑐᒥ ᑲᓇᑕᒥ (ICC) ᐱᓕᕆᐊᔅᓴᖏᑦ 

ᐸᕐᓇᐅᑏᑦ, ᐱᖃᓯᐅᑎᓪᓗᒋᑦ ᐃᓗᓕᔅᓴᑦ ᓇᓗᓇᐃᖅᑕᐅᓂᖏᑦ, ᐊᒻᒪᓗ ᖁᕕᐊᓲᑎᒋᓗᒋᑦ ᐊᔾᔨᐅᖏᑦᑑᓂᑦᑎᓐᓂ 

ᐱᖅᑯᓯᑦᑎᓂᓪᓗ. 

3. ᓇᓗᓇᐃᕐᓗᒋᑦ ᓯᕗᓪᓕᖅᐸᐅᑎᒋᐊᓖᑦ ᑕᐃᑲᓂ 2022-2026 ᒪᓕᒐᐃᑦ ᐊᑐᐊᒐᑦᑎᐊᕙᐅᖁᓪᓗᒋᑦ, 

ᐊᑦᑕᓇᓐᖏᑦᑐᓂᑦ ᐃᓄᐃᓪᓗ ᓄᓇᖓᓐᓂ, ᐋᓐᓂᐊᖅᑕᐃᓕᒪᓂᖅ ᐃᓅᓇᓱᐊᑦᑎᐊᕐᓂᓪᓗ, ᐅᖃᐅᓯᓕᕆᓂᖅ 

ᐱᖅᑯᓯᓕᕆᓂᕐᓗ, ᐊᓯᕙᕐᓂᖅ ᓂᕿᔅᓴᖃᑦᑎᐊᕐᓂᓪᓗ, ᐅᑭᐅᖅᑕᖅᑑᓪᓗ ᐃᒪᖓᓐᓂ ᐊᒻᒪᓗ ᐃᒪᓕᕆᓂᕐᒥᑦ, ᐊᒻᒪᓗ 

ᐊᐅᓚᔾᔪᑎᓂᒃ ᐱᑕᖃᓐᖏᓗᐊᕐᓂᖏᓐᓂ. ᐊᖏᖅᑐᒍᑦ ᑕᒪᒃᑯᐊ ᐱᒋᐊᕈᑕᐅᖁᓪᓗᒋᑦ ᐱᕙᓪᓕᐊᖁᓪᓗᒋᑦ ᐃᓄᓕᒫᑦ. 

4. ᑎᓕᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᑎᒃᑯᐊᖅᓯᑯᓗᒋᑦ ᐸᕐᓇᑦᑎᓂᒃ 

ᕿᒥᕐᕈᒐᔭᖅᑐᓂᒃ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐊᐅᓚᑦᑎᔾᔪᑎᖏᑦ ᐋᖅᑭᔅᓯᒪᔪᑦ ᐊᒻᒪᓗ 

ᐊᑐᓕᖁᔭᒥᓂᒃ ᓴᖅᑮᓗᑎᑦ ᐊᔭᐅᖅᑐᐃᑲᓐᓂᕐᓗᑎᓪᓗ 2026−ᒧᑦ GA ᑲᒪᒋᔭᐅᖁᓪᓗᒋᑦ 

ᐱᓕᕆᖃᑕᐅᒋᐊᖃᕐᓂᖏᑦ ᑲᑎᒪᔨᐅᔪᓄᑦ ᒪᓕᒐᖃᕐᓗᑎᑦ, ᐱᖃᑕᐅᓂᖅᓴᐅᖃᑦᑕᕐᓗᑎᑦ, ᐊᔾᔨᒌᔾᔫᒥᖃᑦᑕᕐᓗᑎᑦ 

ᐊᕕᑦᑐᖅᓯᒪᔪᓂᒃ ᐃᓚᓕᐅᔾᔨᓂᖅᓴᐅᓗᑎᓪᓗ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐱᓕᕆᐊᖏᓐᓂ ᐊᒻᒪᓗ 

ᐊᑑᑎᖃᑦᑎᐊᕐᓗᑎᑦ ᓂᓪᓕᐊᖃᑎᖃᕈᓐᓇᕐᓂᖏᓐᓂ ᑲᒪᒋᐊᖃᕐᓂᖏᓐᓂᓪᓗ ᐱᔭᐅᔪᒪᔪᓂᒃ ᐃᓄᐃᑦ 

ᓯᕗᓪᓕᖅᐸᐅᑎᒋᐊᓕᖏᓐᓂ. 

 

5. ᑎᓕᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᐱᐅᓯᕚᓪᓕᑲᓐᓂᕐᓗᑎᑦ 

ᐸᕐᓇᐅᑎᖏᑦ ᐃᓕᓐᓂᐊᕐᓂᖏᑦ ICC−ᑯᑦ 2018−ᒥ, ᒫᓐᓇᐅᔪᕐᓗ ᒪᓂᒪᔾᔪᑎᓂᒃ ᓯᓚᕐᔪᐊᒥ, ᓇᓗᓇᐃᔭᕐᓗᒋᑦ 

ᑭᓐᖒᒪᔭᑦ ᐊᑐᖅᑕᐅᒋᐊᓖᑦ, ᐸᕐᓇᐅᑎᓕᐅᕐᓗᑎᑦ ᑲᑐᔾᔨᓗᑎᑦ, ᐱᓕᕆᖃᑎᒌᓪᓗᑎᓪᓗ ᐸᕐᓇᓐᓂᖏᓐᓂ. 

 

6. ᑎᓕᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐱᐅᓯᕚᓪᓕᕐᓗᑎᑦ ᐃᓗᐊᓂ ᓯᓚᑖᓂᓗ 

ᑐᓴᐅᒪᖃᑦᑕᐅᑎᓂᖏᓐᓂ, ᐱᓕᕆᖃᑕᐅᖏᓐᓇᕐᓗᑎᑦ ᑐᓴᖅᓴᐅᑎᑕᐅᖏᓐᓇᕐᓗᑎᑦ 

ᐅᑭᐅᖅᑕᖅᑐᒦᓐᓂᖏᑦ. 

 

7. ᐅᖃᐅᑎᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᖃᐅᔨᓴᖃᑦᑕᕐᓗᑎᑦ 

ᐸᕐᓇᐅᑎᓕᐅᕐᓗᑎᓪᓗ ᐊᑐᕈᓐᓇᕐᓗᒋᑦ ᐅᑭᐅᖅᑕᖅᑐᒥ ᑲᑎᒪᔩᑦ ᐱᔪᒪᔪᓂᓪᓗ ᐃᓄᓐᓂᑦ ᓴᓐᖓᑎᒃᑲᓂᕐᓗᒋᑦ 

ᐊᔾᔨᐅᖏᓐᓂᖏᑦ ᐱᓕᕆᐊᖏᑦ ᐃᓄᐃᑦ ᐅᑭᐅᖅᑕᖅᑐᒥ ᑲᓇᑕᒥ ᐱᖃᑕᐅᖏᓐᓇᕐᓗᑎᓪᓗ ᐅᑭᐅᖅᑕᖅᑐᒥ 

ᑲᑎᒪᔨᓄᑦ. 

8. ᐅᖃᐅᑎᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᐱᖃᑕᐅᖏᓐᓇᕐᓗᑎᑦ 

ᑕᐃᒃᑯᓄᖓ ᓯᓚᕐᔪᐊᒥ ᑲᑐᔾᔨᔨᓄᑦ ᑎᒥᐅᔪᓄᑦ, ᐱᓗᐊᖅᑐᒥᑦ ᑎᒥᓄᑦ, ᐊᓯᖏᓐᓄᓪᓗ ᒐᕙᒪᐅᔪᓂᒃ ᐋᖅᑭᔅᓯᒪᔪᓄᑦ, 

ᖃᐅᔨᒋᐊᕐᓗᒋᓪᓗ 2030 ᐱᕙᓪᓕᐊᓂᕐᒨᖓᔪᑦ ᑐᕌᒐᖏᑦ ᑎᓕᓯᓗᑎᑦ ᐱᓕᕆᖃᑕᐅᓗᑎᑦ ᐊᔾᔨᐅᖏᑦᑐᓂᑦ 

ᐅᓂᒃᑳᓕᐅᕐᓂᕐᒧᑦ ᖃᓄᐃᓕᖓᓕᕐᓂᖏᓐᓂ ᐃᓄᐃᑦ, ᐱᔪᓐᓇᐅᑎᖏᑦ, ᐱᓕᕆᐊᖏᑦ ᒪᓕᑦᑐᑎᑦ 

ᓇᓗᓇᐃᖅᑕᐅᓯᒪᔪᑦ. 

 

9. ᓇᓗᓇᐃᔭᕐᓗᒋᑦ ᒪᓕᒐᐃᑦ ᐊᐅᓚᑦᑎᔾᔪᑏᑦ ᐃᒪᑦᑎᓐᓂ ᐃᓄᓐᓃᓐᖔᕆᐊᖃᕐᖓᑕ ᓴᖅᑭᖅᑕᐅᖏᓪᓗᑎᑦ 

ᐱᖃᑕᐅᑎᓐᓇᑕ. ᓲᕐᓗ, ᓯᓚᕐᔪᐊᒥ ᑲᑐᔾᔨᔩᑦ ᑲᑎᒪᑎᓪᓗᒋᑦ ᒪᓕᒐᓕᕆᓂᕐᒥᑦ ᐃᒪᕐᒥ (UNCLOS) ᐊᓯᖏᓐᓂᓪᓗ 

ᖃᓄᐃᓘᕈᑕᐅᔪᓂᒃ ᓴᖅᑭᖅᑕᐅᓯᒪᔪᑦ ᐃᓚᒋᔭᐅᓇᑕ. ᑕᐃᒪᐃᖃᑦᑕᕆᐊᖃᕈᓐᓃᕐᖓᑕ. 

 

10. ᑐᔅᓯᕋᕐᓗᑎᑦ ᖃᐅᔨᓴᖅᑎᓂᒃ, ᐱᖁᔭᓕᐅᖅᑎᓂᒃ, ᒐᕙᒪᐅᔪᓂᒃ, ᐊᒻᒪᓗ ᐊᓯᖏᓐᓄᑦ ᑕᐃᒪᐃᑦᑐᓕᕆᔪᓄᑦ 

ᐃᑉᐱᒍᓱᑦᑎᐊᖁᓪᓗᒋᑦ ᐃᑲᔪᖅᑐᐃᓗᑎᓪᓗ ᐃᓄᐃᑦ ᓇᒻᒥᓂᖅ ᐱᔪᒪᓂᖏᓐᓂ ᖃᓄᐃᑦᑐᑐᐃᓐᓇᖅᑎᒍᑦ ᓲᕐᓗ 

ᖃᐅᔨᓴᕐᓂᖏᓐᓂ ᐃᓄᐃᑦ ᓄᓇᖏᓐᓂ, ᐱᓕᕆᖃᑕᐅᓗᑎᑦ ᐃᓄᐃᑦ ᓄᓇᓖᓪᓗ ᑕᐃᒪᐃᓪᓗᐊᖅᑎᑕᐅᓗᑎᑦ 

ᐱᖃᑕᐅᑦᑎᐊᕐᓗᑎᓪᓗ ᐱᓕᕆᖃᑎᖃᑦᑎᐊᕐᓗᑎᑦ ᓯᕗᒧᐊᑦᑎᐊᖁᓪᓗᒋᑦ ᐊᑐᐃᓐᓇᐅᖁᓪᓗᒋᓪᓗ ᑐᓴᕈᑏᑦ 

ᐃᓱᒪᓕᐅᑦᑎᐊᕈᓐᓇᖁᓪᓗᒋᑦ ᑐᓴᐅᒪᑦᑎᐊᕐᓗᑎᑦ ᑕᒪᒃᑯᓂᖓ ᐊᑐᖅᑕᐅᕙᑦᑐᓂᒃ ᐃᓄᓐᓄᑦ. 

 

11. ᑎᓕᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐊᑐᓕᖅᑎᑦᑎᓗᑎᑦ ᓯᓚᕐᔪᐊᑉ ᐅᑭᐅᖅᑕᖅᑐᖏᑕ 

ᐃᓄᓐᓂᑦ ᒪᓕᒐᖏᓐᓂ ᐱᔪᓐᓇᐅᑎᖏᓐᓂ ᑕᐃᒪᐃᓪᓗᐊᖅᑎᑕᐅᒋᐊᖃᕐᓂᖏᓐᓂ ᐱᖃᑕᐅᑦᑎᐊᕐᓗᑎᑦ ᓯᓚᕐᔪᐊᒥ 

ᒪᑯᓂᖓ ᐃᓱᒪᒋᔭᐅᔪᓂᒃ ᐊᓯᔾᔨᕆᐊᖃᕐᓂᖏᓐᓂ ᑎᒥᐅᔪᓂᒃ ᑲᑎᒪᔩᓪᓗ ᐃᓱᒪᓗᑎᑦ ᐃᒫᒃ ᐅᕙᑦᑎᓐᓂ 

ᐅᖃᐅᓯᖃᓐᖏᑉᐸᑦ, ᐅᕙᑦᑎᓐᓂ ᐱᖃᑕᐅᑎᑦᑎᖏᒪᑕ. 

 

12. ᑐᔅᓯᕋᕐᓗᑎᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᖃᐅᔨᓴᖁᓪᓗᒋᑦ 

ᓈᒻᒪᒻᒪᖔᑕ ᖃᐅᔨᓴᕐᓂᕐᒧᑦ ᐱᓕᕆᐊᑦ, ᒪᑯᐊᓗ ᐃᓕᖅᑯᓯᐅᔪᑦ ᐊᒻᒪᓗ ᑮᓇᐅᔭᐃᑦ ᐸᕐᓇᐅᑎᖏᑦ, ᖃᐅᔨᓴᕐᒥᓗᒋᑦ 

ᐃᓱᒫᓗᒋᔭᐅᔪᑦ ᐃᓄᐃᑦ ᓇᔪᖅᑕᒥᓂᒃ ᓄᓇᒥᑦ ᐊᒻᒪᓗ ᓇᒻᒥᓂᖅ ᐱᔪᒪᓂᖏᓐᓂ, ᓇᓗᓇᐃᕐᓗᒋᓪᓗ 

ᐱᔪᓐᓇᐅᑎᖏᑦ ᓲᕐᓗ ᓯᓚᕐᔪᐊᒥ ᑲᑐᔾᔨᔩᑦ ᓇᓗᓇᐃᖅᓯᓯᒪᓂᖏᑦ ᐱᔪᓐᓇᐅᑎᖏᓐᓂ ᓄᓇᖃᖅᑳᖅᓯᒪᔪᑦ. 

13. ᐱᓕᕆᓂᐊᕐᓂᕋᕐᓗᑎᑦ ᐱᐅᓯᕚᓪᓕᑎᓪᓗᒋᑦ ᑲᒪᒋᔭᐅᓗᑎᓪᓗ ᐱᔪᓐᓇᐅᑎᖏᑦ ᐃᓄᐃᑦ ᓱᕈᓰᑦ ᐃᓅᓱᑦᑐᓪᓗ, 

ᒪᑯᐊᓗ ᐱᔪᓐᓇᐅᑎᖏᖅ ᐃᓕᓐᓂᐊᖅᑐᓕᕆᓂᕐᒧᑦ, ᑎᒥᒃᑯᑦ ᐃᓱᒪᒃᑯᓪᓗ, ᐃᓪᓗᓕᕆᓂᖅ, ᐃᓱᒪᖅᓱᕐᓗᓂ 

ᓂᓪᓕᕈᓐᓇᕐᓂᖏᑦ ᐊᒻᒪᓗ ᐸᖅᑭᔭᐅᓂᖏᑦ ᐊᑐᐃᓐᓇᐅᓗᑎᑦ ᐃᓄᓕᕆᓂᕐᒧᑦ ᐱᖅᑯᓯᓕᕆᓂᕐᒧᑦ ᐱᔪᓐᓇᐅᑎᖏᑦ, 

ᓲᕐᓗ ᐃᓕᓐᓂᐊᕈᓐᓇᕐᓗᑎᑦ ᐅᖃᕈᓐᓇᕐᓗᑎᑦ ᐃᓄᑦᑎᑐᑦ ᐅᖃᐅᓯᖏᓪᓗ ᐊᔾᔨᒌᓐᖏᑦᑐᑦ, ᐱᔪᓐᓇᕐᓂᖃᕐᓗᑎᑦ 

ᐃᓕᓴᕆᓗᒋᑦ ᐊᔾᔨᒌᓐᖏᑦᑐᑦ ᓯᓚᕐᔪᐊᒥ ᐱᔪᓐᓇᐅᑎᖏᑦ ᐃᓄᐃᑦ ᐊᑐᖅᑕᐅᔪᓐᓇᖅᑐᑦ ᐱᓗᐊᖅᑐᒥᑦ, 

ᓄᓇᖃᖅᑳᖅᓯᒪᔪᓄᑦ ᐊᒻᒪᓗ ᐊᓪᓚᓄᑦ ᐊᖏᕈᑎᖏᓐᓄᑦ (ILO 169). ᓱᕈᓰᑦ ᖁᓄᔪᓐᓂᖅᑕᐅᖃᑦᑕᕐᓂᖏᑦ 

ᐊᕐᓇᐃᓪᓗ ᐊᖑᑏᓪᓗ ᓂᖓᖅᑕᐅᖃᑦᑕᕐᓂᖏᑦ ᑲᒪᒋᔭᐅᖃᑦᑕᕐᓗᑎᑦ, ᐱᒋᐊᕈᑎᒋᔭᐅᔪᑦ ᐊᔾᔨᒌᔾᔫᒥᖃᑦᑕᕐᓗᑎᑦ 

ᓯᓚᕐᔪᐊᒥ ᑲᑐᔾᔨᔪᓂᒃ ᑲᑎᒪᔨᖏᓐᓄᑦ ᐱᔪᓐᓇᐅᑎᖏᓐᓂ ᓱᕈᓯᕐᓄᑦ ᑲᔪᓯᑦᑎᐊᖁᓪᓗᒋ, 

ᐱᓕᕆᖃᑎᖃᕈᓐᓇᕐᓗᑎᓪᓗ ᑲᑎᒪᔨᕋᓛᓂ ᒪᑯᓄᖓ ᐱᔪᓐᓇᐅᑎᖏᓐᓄᑦ ᓱᕈᓯᕐᓄᑦ ᑲᒪᒋᔭᐅᓗᑎᑦ 

ᐊᑐᖅᑕᐅᖃᑦᑕᖅᑐᓂᒃ ᐃᓄᓐᓄᑦ ᓱᕈᓯᕐᓄᑦ ᐃᓅᓱᑦᑐᓄᓪᓗ. 

 

14. ᑐᔅᓯᕋᕐᓗᑎᑦ ᒐᕙᒪᒃᑯᓐᓂ ᑲᒪᒋᔭᐅᖁᓪᓗᒋᑦ ᑕᒪᒃᑯᐊ ᐃᓱᒪᓕᕆᓂᕐᒧᑦ ᐊᔅᓱᕉᑕᐅᖏᓐᓇᖅᑐᑦ 

ᖁᕝᕙᓯᑦᑎᐊᓘᓪᓗᑎᓪᓗ ᐃᒻᒥᓃᖃᑦᑕᖅᑐᑦ ᐃᓄᐃᑦ ᐱᖅᑯᓯᖏᑎᒍᑦ ᑲᒪᒋᔭᐅᔫᒥᓗᑎᑦ. ᐃᓄᐃᑦ ᐃᒻᒥᓂᕋᐃᒻᒪᑕ, 

ᐱᐅᓐᖏᑦᑐᓂᑦ ᓄᓇᓕᓐᓂ ᓴᖅᑭᖅᑐᖃᓲᖑᒻᒪᑦ ᓇᒥᑐᐃᓐᓇᕐᓗ ᐃᓄᐃᑦ ᓄᓇᖏᓐᓂ. 

15. ᐱᓕᕆᓂᐊᕐᓂᕋᕐᓗᑎᑦ ᐊᑐᓕᖅᑎᑦᑎᓗᑎᑦ ᓴᖅᑭᕐᓂᐊᖅᑐᓂᒃ ᓯᕗᓕᖅᑎᐅᔪᓂᒃ ᐊᑐᓕᖁᔭᒥᓂᒃ ᐊᓯᖏᓐᓂᓪᓗ 

ᐱᒋᐊᕈᑎᔅᓴᓂᒃ ᑕᒪᒃᑯᐊ ᐊᑕᐅᓯᐅᔫᒥᓗᑎᑦ, ᑐᓐᖓᕕᖃᑦᑎᐊᕐᓗᑎᑦ ᐱᓕᕆᖃᑎᖃᕐᓗᑎᓪᓗ ᐱᓕᕆᐊᖏᑦ 

ᐋᖅᑭᐸᓪᓕᐊᓗᑎᑦ, ᐊᑐᖅᑕᐃᓕᒪᓂᖅᓴᐅᔫᒥᓗᑎᑦ ᐆᑦᑑᑎᖃᕐᓂᖏᓐᓂ ᐃᓅᓱᑦᑐᓂᒃ ᑲᑎᒪᔨᐅᓚᕐᓂᖏᓐᓂ. 

 

16. ᑎᓕᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᓇᓗᓇᐃᔭᐃᓗᑎᑦ 

ᐱᐅᓂᖅᐹᓐᓂ ᒪᑭᒪᒍᑕᐅᔪᓐᓇᖅᑐᓂᒃ, ᐋᓐᓂᐊᖅᑐᓕᕆᓂᕐᒧᑦ ᐃᓅᓇᓱᐊᑦᑎᐊᕐᓂᒧᓪᓗ ᓄᓇᑦᑎᓐᓂ, 

ᐅᔾᔨᕈᓱᖅᐹᓪᓕᑎᑦᑎᑲᓐᓂᕐᓗᑎᑦ ᐃᑲᔪᖅᑐᐃᓗᑎᓪᓗ ᑕᒪᒃᑯᓂᖓ ᐃᓕᖅᑯᓯᐅᔪᓂᒃ 

ᑕᐃᒪᐃᓪᓗᐊᑎᑦᑎᓂᐅᓐᖏᑦᑐᓂᒃ ᐃᓄᓐᓂᑦ ᖃᐅᔨᒪᔭᐅᑐᐃᓐᓇᖏᓪᓗᑎᑦ. 

 

17. ᑎᓕᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᐃᑲᔪᖅᑐᐃᓗᑎᑦ 

ᐱᓕᕆᐊᖑᔪᓂᑦ ᐃᓄᐃᑦ ᒐᕙᒪᒃᑯᖏᓐᓂ ᐱᔨᑦᑎᕋᖅᑐᓂᓪᓗ ᑲᑐᔾᔨᖃᑎᒌᓐᓂᒃ ᐊᒻᒪᓗ ᐱᒋᐊᖅᑎᑦᑎᓗᑎᑦ 

ᓄᓇᓖᑦ ᑲᓇᑕᒥᓗ ᒐᕙᒪᐅᔪᓂᒃ ᐱᓕᕆᖃᑎᖃᕐᓗᑎᑦ ᐃᓚᒋᔭᐅᔪᓂᒃ, ᐊᑕᐅᓯᐅᔫᒥᓗᑎᑦ ᐱᕙᓪᓕᐊᓗᑎᑦ 

ᐃᓄᐃᑦ, ᑮᓇᐅᔭᖃᖅᑎᑕᐅᓗᑎᑦ ᐊᑐᓕᖅᑎᑕᐅᓗᑎᓪᓗ ᑕᒪᒃᑯᐊ ᐱᔨᑦᑎᕋᐅᑎᑐᐃᓐᓇᐅᕙᑦᑐᑦ, ᐱᓗᐊᖅᑐᒥᑦ 

ᑭᒃᑯᑐᐃᓐᓇᐃᑦ ᐊᑦᑕᓇᖅᑐᒦᖁᓇᒋᑦ ᐱᔨᑦᑎᕋᐅᑏᑦ, ᐃᓕᓐᓂᐊᑎᑦᑎᑲᐃᓐᓇᕐᓂᐅᔪᑦ ᐊᐅᓚᔾᔪᑎᓄᑦ ᐱᔭᐅᒋᐊᓖᑦ 

ᓄᓇᑦᑎᓐᓂ. 

18. ᐱᓕᕆᓂᐊᕐᓂᕋᕐᓗᑎᑦ ᐃᑲᔪᖅᑐᐃᓗᑎᑦ ᐃᓄᐃᑦ ᐅᖃᐅᓯᖏᓐᓂ ᐱᒋᐊᕈᑕᐅᔪᓂᒃ ᑭᒃᑯᓕᒫᓄᑦ ᓯᓚᕐᔪᐊᒥ 

ᐊᕕᑦᑐᖅᓯᒪᔪᓂᒃ ᐱᖃᑕᐅᓂᐊᕐᓂᕋᕐᓗᑎᓪᓗ ᓯᓚᕐᔪᐊᒥ ᐱᓕᕆᖃᑕᐅᒍᓐᓇᕐᓂᖏᓐᓄᑦ ᓴᓐᖓᑎᒃᑲᓂᕐᓗᒋᑦ 

ᐅᖃᐅᓯᕗᑦ. ᐱᓗᐊᖅᑐᒥᑦ, ᐱᓕᕆᓂᐊᕐᓂᕋᕐᓗᓂ ᐱᖃᑕᐅᖃᑦᑕᕐᓗᑎᑦ ᓯᓚᕐᔪᐊᒥ ᑲᑐᔾᔨᔩᑦ 

ᓄᓇᖃᖅᑳᖅᑐᒥᓂᕐᓂᑦ ᖁᓕᓄᑦ ᐅᑭᐅᓄᑦ 2022-2032 ᖁᕝᕙᕆᐊᕐᓗᒋᑦ ᐱᓕᕆᖃᑎᖃᕐᓗᑎᓪᓗ ᐃᓄᓐᓂᑦ 

ᐊᑐᖃᑦᑕᖅᑕᖏᓐᓂ, ᐆᒻᒪᑎᑦᑎᑲᓐᓂᕋᓱᐊᕐᓗᑎᑦ, ᑎᒍᓯᒃᑲᓂᕐᓗᑎᑦ, ᓴᖅᑭᔮᖅᑎᑦᑎᓗᑎᑦ ᐊᒻᒪᓗ 

ᐃᖏᕐᕋᑏᓐᓇᕋᓱᐊᕐᓗᒍ ᐅᖃᐅᓯᕗᑦ ᐊᔾᔨᒌᓐᖏᑦᑐᓂᑦ ᐅᖃᐅᓯᖃᑎᒌᓐᖏᑦᑐᑦ ᐊᒻᒪᓗ ᐱᓕᕆᖁᓗᒋᑦ ᒐᕙᒪᒃᑯᑦ 

ᐊᑐᓕᖅᑎᑦᑎᓗᑎᑦ ᐱᖁᔭᖅᑎᒍᑦ, ᐃᑲᔫᑎᑎᒍᑦ ᑮᓇᐅᔭᓂᓪᓗ ᐊᑐᐃᓐᓇᖃᕐᓗᑎᑦ ᓱᓇᒃᑯᑖᕐᓄᑦ ᑕᒪᒃᑯᐊ 

ᐱᔨᑦᑎᕈᑎᐅᖁᓪᓗᒋᑦ ᐊᑐᐃᓐᓇᐅᓗᑎᓪᓗ ᐃᓄᑦᑎᑑᖓᓗᑎᑦ. 

 

19. ᑎᓕᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᓇᓗᓇᐃᖅᓯᓗᑎᑦ ᑮᓇᐅᔭᑎᒍᑦ 

ᐃᑲᔫᑎᔅᓴᓂᒃ ᐃᓄᐃᑦ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᕋᓛᖏᓐᓄᑦ ᑕᐃᑲᓂ 2022-2026 ᑲᑎᒪᔨᕋᓛᓄᑦ 

ᐱᓕᕆᓂᐊᖅᑎᓪᓗᒋᑦ ᖁᕝᕙᕆᐊᖅᑎᑦᑎᑲᓐᓂᕋᓱᐊᕐᓂᖏᓐᓂ ᐅᖃᐅᓯᑦᑎᓐᓂ. ᓲᕐᓗ ᐅᖃᓕᒪᒐᖅᑎᒍᑦ, 

ᓂᔾᔭᐅᓯᔭᕐᓂᒃᑯᑦ, ᐱᓐᖑᐊᕐᓂᒃᑯᑦ, ᑎᑎᕋᕐᓂᒃᑯᑦ ᐱᖅᑯᓯᑐᖃᖅᑎᒍᑦ ᑲᑎᖃᑦᑕᕐᓗᑎᑦ ᐱᓐᖑᐊᖃᑎᒌᖃᑦᑕᕐᓗᑎᓪᓗ. 

 

20. ᐱᓕᕆᓂᐊᕐᓂᕋᕐᓗᑎᑦ ᐲᔭᕐᓗᒋᑦ ᑲᑉᐱᐊᒋᔭᐅᕙᑦᑐᑦ ᓂᕿᔅᓴᖃᑦᑎᐊᖏᓐᓂᕐᒧᑦ ᓄᓇᓕᓐᓄ ᓇᔪᖅᑕᖏᓐᓂ 

ᓯᓚᕐᔪᐊᒥ ᑲᑎᒪᓂᐅᔪᓂᒃ ᐱᓕᕆᕕᐅᔪᓂᓪᓗ, ᐊᑐᓕᖁᔨᓗᑎᓪᓗ ᓂᕿᔅᓴᖃᑦᑎᐊᖁᓪᓗᒋᑦ ᓇᒻᒥᓂᕐᓗ 

ᐊᐅᓚᒍᓐᓇᕐᓗᑎᑦ: ᐃᓄᐃᑦ ᐱᓕᕆᐊᖏᑦ ᐊᐅᓚᑦᑎᓗᑎᑦ ᐅᑭᐅᖅᑕᖅᑑᑉ ᐃᒪᖓᓐᓂ ᐊᑐᐃᓐᓇᖅᑕᓕᓐᓂᑦ 

ᐱᓕᕆᐊᑦᑎᒍᑦ ᐊᒻᒪᓗ ᐊᓛᔅᑲ ᐃᓄᐃᑦ ᓂᕿᖏᓐᓂ ᑎᒍᒥᐊᖅᑕᖏᓐᓂ ᐱᒋᐊᕈᑎᓂᒃ, ᐊᒻᒪᓗ ᐊᓯᖏᓐᓂ 

ᐃᓄᓐᓄᑦ ᐊᐅᓚᑕᐅᓗᑎᑦ, ᐱᓕᕆᓇᓱᐊᕐᓗᑎᑦ ᑕᑯᓐᓇᖅᑕᖏᓐᓂ ᐃᓄᐃᑦ ᓂᕐᔪᑎᖏᓐᓂ ᐊᐅᓚᑕᐅᔪᓂᒃ 

ᑲᑎᒪᓂᐅᔪᓂᒃ, ᓴᖅᑮᓗᑎᑦ ᐱᓕᕆᖃᑎᖃᕐᓗᑎᑦ ᐊᓯᖏᓐᓂ ᐅᑭᐅᖅᑕᖅᑐᒥ ᐃᓄᓐᓂ 

ᓂᓪᓕᐊᖃᑎᒋᔪᓇᖅᑕᖏᓐᓂ ᐸᖅᑭᑦᑎᓂᖏᓐᓂ, ᐱᔪᓐᓇᕐᓂᖏᓐᓂ, ᐅᓂᒃᑳᕈᓐᓇᕐᓂᖏᑦ ᐊᐅᓚᑦᑎᓂᖏᓐᓂᓪᓗ 

ᓂᕿᔅᓴᖃᕐᓂᕐᒥᑦ. 

 

21. ᑐᔅᓯᕋᕐᓗᑎᑦ ᒐᕙᒪᒃᑯᑎᓐᓂ ᐱᓕᕆᐊᕆᓂᐊᕐᓂᕋᖅᓯᒪᔭᖏᑦ ᑲᔪᓯᑎᓪᓗᒋᑦ ᐱᓕᕆᖃᑎᖃᕐᓂᖏᓐᓂ ᐃᓄᓐᓂᑦ 

ᖃᐅᔨᒪᓂᖏᓐᓂᓪᓗ ᐊᑐᓕᖅᑎᑦᑎᓗᑎᑦ ᐱᓕᕆᓂᐊᕐᓂᖏᓐᓂ, ᐊᑐᐊᒐᕐᓂᑦ ᐊᖏᕈᑎᖏᓐᓂᓪᓗ ᐃᓄᐃᑦ 

ᓄᓇᖁᑎᖏᓐᓂ, ᐊᑦᑐᐊᓂᖃᕐᓂᖏᓐᓄᑦ ᐃᖃᓗᓕᕆᓂᕐᒧᑦ ᓂᕿᔅᓴᖃᑦᑎᐊᕐᓂᒧᓪᓗ, ᒪᑯᐊᓗ ᐊᖏᕈᑎᑦ 

ᒪᓕᒐᖃᓐᖏᑦᑐᓂᑦ ᐃᒪᕕᒥ ᐃᖃᓗᒐᓱᖃᑦᑕᖅᑐᓂᒃ ᕿᑎᖓᓐᓂ ᐅᑭᐅᖅᑕᖅᑑᑉ ᐃᒪᕕᖓᓐᓂ ᐊᒻᒪᓗ 

ᐊᖏᕈᑎᓕᐅᕆᐊᖃᕐᓂᖏᓐᓂ ᐅᑭᐅᖅᑕᖅᑑ ᐃᒪᕕᖓᓐᓄᑦ ᓲᕐᓗ ᐅᑭᐅᖅᑕᖅᑐᒥ ᐃᒪᓄᕕᒻᒥ (Bering Sea) ᓯᓚ 

ᐊᓯᔾᔨᐸᓪᓕᐊᓂᖓᓐᓄᑦ ᒪᑭᒪᒍᓐᓇᕐᓗᓂ ᐱᓕᕆᖃᑎᖃᖅᑎᓪᓗᒋᑦ ᑕᐃᒫᓪᓗᐊᖅ ᐃᓄᓐᓂᑦ. 

 

22. ᐱᓕᕆᓂᐊᕐᓂᕋᕐᓗᑎᑦ ᑲᑎᒪᔨᓄᑦ ᓄᓇᖃᖅᑳᖅᑐᒥᓃᑦ ᓂᕿᓕᕆᓂᕐᒥᑦ ᓴᖅᑭᖅᓯᒪᔪᓂᒃ ᓯᓚᕐᔪᐊᒥ ᑲᑐᔾᔨᔪᓂᒃ 

ᓂᕿᓕᕆᓂᕐᒧᑦ ᑲᑎᒪᔨᓂᒃ, ᐱᒋᐊᕈᑎᖏᓐᓂᓪᓗ ᐸᖅᑭᔭᐅᖁᓪᓗᒋᑦ ᑕᒪᒃᑯᐊ ᑕᑯᔅᓴᐅᑦᑎᐊᖁᓪᓗᖏᑦ ᐊᒥᓱᑎᒍᓪᓗ 

ᐊᔾᔨᐅᖏᓐᓂᖏᑦ ᓴᖅᑭᔭᖅᑎᐊᕐᓗᑎᑦ ᐊᔾᔨᐅᖏᓐᓂᖏᓐᓂ ᐊᓯᕙᖃᑦᑕᕐᓂᖏᓐᓂ, ᐃᖃᓗᒐᓱᓐᓂᖏᓐᓂ 

ᓂᕿᔅᓴᖅᓯᐅᓂᕐᒧᓪᓗ ᐱᔪᓐᓇᐅᑎᖏᓐᓂ. 

23. ᓇᓗᓇᐃᖅᓯᑲᓐᓂᕐᓗᑎᑦ ᐃᓄᐃᑦ ᓯᕗᒃᑲᑕᕐᓗᑎᑦ ᐃᓕᑦᑐᓂᕐᒧᑦ ᒥᑭᓪᓕᕚᓪᓕᑎᑦᑎᑲᓐᓂᕋᓱᐊᕐᓗᑎᓪᓗ ᓯᓚ 

ᐊᓯᔾᔨᐸᓪᓕᐊᓂᖓᓐᓂ ᓯᕗᓪᓕᖅᐸᐅᔾᔭᐅᖏᓐᓇᕐᓗᓂ, ᓴᖅᑮᓗᑕᓗ ᓯᓚᕐᔪᐊᒥ ᑕᕝᕙᑦᑕᐅᑎᒋ ᑲᒪᖁᓪᓗᒋᑦ 

ᑕᐃᒪᐃᓪᓗᐊᖅᑎᑕᐅᓐᖏᓐᓂᖏᓐᓂ ᓯᓚᒧᑦ ᐊᑦᑐᖅᑕᐅᓯᒪᓂᖏᓐᓄᑦ ᒪᑯᓂᖓ ᐱᔪᓐᓇᐅᑎᓂᒃ ᑎᒍᓯᒪᔭᖏᓐᓂ 

ᓇᒻᒥᓂᖅ ᐱᓕᕆᔪᓐᓇᕐᓂᕐᒧᑦ ᑕᒪᒃᑯᓂᖓ ᐃᓱᒪᓕᐅᕐᓂᕐᒧᑦ ᐃᓕᖅᑯᓯᐅᕙᑦᑐᑦ ᐅᑭᐅᖅᑕᖅᑐᒥ. 

24. ᑲᔪᓯᓗᑎᑦ ᓂᓪᓕᐊᔾᔪᑎᒋᖃᑦᑕᐃᓐᓇᕐᓗᒍ ᓯᓚᕐᔪᐊᒥ ᐱᖁᔭᐅᔪᖅ ᐊᒻᒪᓗ ᑲᒪᒋᓇᓱᐊᕐᓂᖏᓐᓂ ᓯᓚᕐᔪᐊᒥ 

ᐅᖅᑰᓯᕙᓪᓕᐊᓂᖓᓐᓂ ᖁᕝᕙᓯᒃᑲᓂᖅᑐᒥᑦ 1.5oC−ᒧᑦ. ᐊᒻᒪᓗ ᑕᐃᒫᓪᓗᐊᖅ ᐱᖃᑕᐅᑏᓐᓇᕋᓱᐊᕐᓗᒋᑦ ᐃᓄᐃᑦ 

ᓯᓚ ᐊᓱᔾᔨᐸᓪᓕᐊᓂᖓᓄᖓᔪᓂᒃ ᐃᑲᔫᑎᔅᓴᓂᓪᓗ ᓄᓇᓕᓐᓂᑦ, ᐊᕕᑦᑐᖅᓯᒪᔪᓂᒃ, ᑲᓇᑕᒥ ᓯᓚᕐᔪᐊᒥ. 

25. ᓇᓗᓇᐃᔭᒃᑲᓂᕐᓗᒋᑦ ᐃᓄᐃᑦ ᐃᓚᒋᔭᐅᓪᓚᕆᒻᒪᑕ ᐅᑭᐅᖅᑕᖅᑐᒥ ᐊᕙᑎᑦᑎᓐᓂ. ᓯᓚᕐᔪᐊᖅ 

ᐃᓕᓴᖅᓯᓯᒪᒋᐊᖃᕐᖓᑦ ᐊᕙᑎᑦᑎᓐᓂ, ᐱᓗᐊᖅᑐᒥᑦ ᐃᒪᕕᒻᒥ ᓯᑯᓂᓪᓗ, ᑕᒪᒃᑯᐊ ᐊᑐᖅᑕᓪᓚᕆᐅᒻᒪᑕ ᓯᓚᕐᔪᐊᒥ 

ᐅᖅᑰᓯᕙᓪᓕᐊᓂᕐᒧᑦ ᒪᓕᒐᖅᑎᒍᑦ, ᐆᒪᔪᓪᓗ ᐊᔾᔨᒌᓐᖏᑦᑐᑦ ᒪᑯᐊᓗ ᑎᒥᖏᑦ ᖃᓄᐃᑦᑑᒋᐊᖃᕐᓂᖏᑦ 

ᐆᒪᓇᓱᑦᑎᐊᕐᓂᖏᓪᓗ ᓯᓚᕐᔪᐊᒥ. ᐅᑭᐅᖅᑕᖅᑐᖅ ᐸᖅᑭᔭᐅᒋᐊᓕᒃ ᐱᓕᕆᖃᑎᖃᑦᑎᐊᕐᓗᑎᑦ ᐃᓄᓐᓂᑦ. 

 

26. ᐱᓕᕆᓂᐊᕐᓂᕋᕐᓗᑎᑦ ᐱᖃᑕᐅᖏᓐᓇᕐᓗᑎᑦ ᓯᓚᕐᔪᐊᒥ ᑲᑐᔾᔨᔨᓂᑦ ᐱᓕᕆᔪᓂᒃ ᓯᓚ ᐊᓯᔾᔨᐸᓪᓕᐊᓂᖓᓐᓄᑦ 

[UNFCCC]; ᐸᕆᔅᒥ (Paris) ᐊᖏᕈᑎᒃ; ᑲᑎᒪᔩᑦ ᐱᓕᕆᔨᓂᒃ [COPs]; ᐊᒻᒪᓗ ᐊᐅᓚᑦᑎᔩᑦ ᐸᕐᓇᑦᑎᖏᑦ 

 [FWG] ᓄᓇᓕᑦ ᐊᒻᒪᓗ ᓄᓇᖃᖅᑳᖅᑐᒥᓃᑦ ᐱᖁᔭᖏᓐᓂ [LCIPP] ᐃᓕᓴᕆᔭᐅᖁᓪᓗᒋᑦ ᐅᑉᐱᕆᔭᐅᓗᑎᓪᓗ 

ᐱᔭᕆᐊᖃᕐᓂᖏᓐᓂᓪᓗ ᐃᓄᓐᓂᑦ ᓯᕗᓕᖅᑎᓂᒃ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᓐᓂ ᓯᓚ 

ᐊᐅᓚᑦᑎᔾᔪᑎᖏᓐᓄᑦ, ᕿᒥᕐᕈᔭᐅᓗᑎᑦ ᐊᒻᒪᓗ ᐱᖁᔭᕐᓂᑦ ᐃᓱᒪᓕᐅᕐᓂᒥᓪᓗ. 

27. ᓂᓪᓕᐊᒍᓐᓇᕐᓗᑎᑦ ᑮᓇᐅᔭᓕᕆᓂᑦᑎᒍᑦ ᐃᑲᔪᖅᑐᖅᑕᐅᓗᑎᑦ ᐃᓄᐃᑦ ᓇᓗᓇᐃᖅᑕᑦᑎᐊᖅᓯᒪᓗᑎᑦ ᐊᒻᒪᓗ 

ᓯᕗᒃᑲᖅᑕᐃᓗᑎᑦ ᓯᓚ ᐊᓯᔾᔨᐸᓪᓕᐊᓂᖓᓐᓄᑦ ᐃᓕᑦᑐᓂᕐᒥᑦ ᒥᑭᓪᓕᕚᓪᓕᑎᑦᑎᓇᓱᐊᕐᓂᒧᓪᓗ ᐸᕐᓇᐅᑎᓂᒃ 

ᑲᒪᒋᔭᐅᑦᑎᐊᖁᓪᓗᒋᑦ ᐅᓪᓗᒥᓕᓴᐃᑦ ᓯᕗᓂᑦᑎᓂᓪᓗ ᐊᔅᓱᕉᑕᐅᖃᑦᑕᓛᖅᑐᑦ ᐊᒻᒪᓗ ᑭᓐᖒᒪᔭᐃᑦ ᓄᓇᓕᓐᓂᑦ. 

 

28. ᐊᔭᐅᖅᑐᕐᓗᒋᑦ ᒐᕙᒪᐅᔪᑦ ᐃᓕᓴᖅᓯᖁᓗᒋᑦ ᐃᓛᒃᑰᖓᓂᕋᐃᓂᖏᓐᓂ ᐱᕙᓪᓕᐊᔪᓂᒃ ᐱᔭᕇᖅᓯᒪᔪᓂᓪᓗ 

ᓯᓚᕐᔪᐊᓂᑦ, ᓂᓪᓕᐊᔾᔪᑕᐅᖃᑦᑕᕐᓗᑎᑦ ᑕᒪᒃᑯᐊ ᑲᔪᓯᑎᑕᐅᓇᓱᐊᕐᓗᑎᑦ ᒪᑭᒪᔾᔪᑎᔅᓴᐃᑦ ᓴᖅᑮᖁᓗᒋᓪᓗ 

ᑮᓇᐅᔭᓂᒃ ᐃᓄᓐᓄᑦ ᐱᔭᐅᔪᓇᕋᔭᖅᑐᓂᒃ ᐊᔾᔨᑐᐃᓐᓇᐸᓗᖏᓐᓂ ᓯᓚᓕᕆᓂᕐᒥᑦ ᐊᑦᑐᖅᑕᐅᔪᓐᓇᖅᑐᓂᒃ 

ᓄᓇᓕᓐᓂᑦ ᐊᒻᒪᓗ ᐱᑕᖃᓐᖏᑦᑐᑦ-G20−ᒥᑦ ᓯᓚᕐᔪᐊᒥ ᕿᒥᕐᕈᑎᓗᒍᓗ ᓄᓇᖃᖅᑳᖅᑐᒥᓂᕐᓅᖓᔪᓂᒃ ᐃᓗᐊᓂ 

ᓯᓚᕐᔪᐊᑉ ᐊᕙᑎᑦᑎᓐᓂ ᐱᓕᕆᕕᒥᑦ ᑮᓇᐅᔭᖅᑎᒍᑦ ᐃᑲᔪᖅᑕᐅᔪᓐᓇᖁᓪᓗᒋᑦ. 

29. ᑲᔪᓯᑐᐃᓐᓇᕐᓗᑎᑦ ᖁᕝᕙᕆᐊᖅᑎᑲᓐᓂᕐᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐃᓱᒪᓕᐅᕐᓂᐊᖅᑎᓪᓗᒋᑦ 

ᐱᓕᕆᐊᖏᓐᓂ ᐊᒻᒪᓗ ᓂᓪᓕᐊᔾᔪᐅᓂᐊᖅᑎᓪᓗᒋᑦ, ᓄᓇᓕᓐᓂᓪᓗ ᑐᓴᐅᒪᑎᑦᑎᓗᑎᑦ, ᐊᕕᑦᑐᖅᓯᒪᔪᓂᒃ, 

ᑲᓇᑕᒥ, ᓯᓚᕐᔪᐊᒥᓗ ᓯᓚᓕᕆᓂᕐᒧᑦ ᖃᐅᔨᓴᕐᓂᕐᒥᑦ, ᖃᐅᔨᒪᓂᕐᒥᑦ ᐊᓯᖏᓐᓂ, ᐱᖁᔭᓕᐅᕐᓂᕐᒥᑦ ᓯᓚ 

ᐱᔾᔪᑎᒋᓪᓗᒍ ᐊᐅᓚᑦᑎᔾᔪᑕᐅᒍᓐᓇᖅᑐᓂᒃ ᐱᒋᐊᕈᑎᓂᒃ, ᒪᑯᓂᖓᓗ ᐃᓄᐃᑦ ᖃᐅᔨᒪᔭᑐᖃᖏᓐᓂ 

ᐃᓗᐊᓃᑦᑐᓂᒃ ᑲᑎᒪᕕᓐᓂᑦ ᖁᕝᕙᕆᐊᖅᑎᑕᐅᖃᑦᑕᕐᓗᑎᑦ ᐱᔪᒪᓂᖏᓐᓂ ᒪᓕᓪᓗᑎᑦ. 

 

30. ᐱᓕᕆᓂᐊᕐᓂᕋᕐᓗᑎᑦ ᐊᑑᑦᑎᐊᕐᓗᑎᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐅᔾᔨᓱᕐᓂᕐᒥᑦ 

ᒐᕙᒪᐅᔪᓂᒃ ᐊᔾᔨᒌᓐᖏᑦᑐᓂᒃ ᓯᓚ ᐊᓯᔾᔨᐸᓪᓕᐊᓂᖓᓐᓄᑦ (IPCC), ᐱᖃᓯᐅᑎᓗᒋᑦ 

ᐃᑲᔪᖅᑎᒌᖃᑦᑕᑦᑎᐊᕐᓗᑎᑦ ᐃᓄᐃᑦ ᖃᐅᔨᒪᔭᑐᖃᖏᓐᓂ ᑎᒍᒥᐊᖅᑏᑦ ᐱᔨᑦᑎᑦᑎᐊᕐᓗᒋᑦ 

ᑎᑎᕋᕈᓐᓇᖁᓪᓗᒋᑦ ᐊᒻᒪᓗ ᓴᖅᑮᖃᑦᑕᕐᓗᑎᑦ, ᓂᓪᓕᐊᔨᐅᖃᑕᕐᓗᑎᑦ ᓄᓇᖃᖅᑳᖅᑐᒥᓃᑦ 

ᐱᓕᕆᔨᒻᒪᕆᐅᓗᑎᑦ ᓄᓇᖃᖅᑳᖅᑐᒥᓃᓪᓗ ᖃᐅᔨᒪᓂᖏᓐᓂ ᑎᒍᒥᐊᖅᑏᑦ ᓂᓪᓕᐊᒍᓐᓇᕐᓗᑎᑦ ᑖᒃᑯᓄᖓ 

ᒐᕙᒪᐅᔪᓂᒃ ᐊᔾᔨᒌᓐᖏᑦᑐᓂᒃ ᓯᓚ ᐊᓯᔾᔨᐸᓪᓕᐊᓂᖓᓐᓄᑦ (IPCC) 

31. ᐃᑲᔪᖅᑐᐃᓗᑎᑦ ᓄᓇᓕᓐᓂ ᖃᐅᔨᓴᕋᔭᖅᑐᓂᒃ ᓴᖅᑭᔮᖅᑎᑦᑎᒐᔭᖅᑐᓂᒃ ᐊᑐᓕᖁᓪᓗᒋᑦ ᐃᓄᐃᑦ 

ᐅᔾᔨᓱᕈᓐᓇᕐᓂᖏᓐᓂ ᐃᓕᖅᑯᓯᐅᔪᓂᒃ. 

32. ᐱᓕᕆᓂᐊᕐᓂᕋᕐᓗᑎᑦ ᑲᔪᓯᓗᑎᑦ ᓂᓪᓕᐊᔨᐅᖏᓐᓇᕐᓗᑎᑦ ᒥᑭᓪᓕᕚᓪᓕᖁᔨᓪᓗᑎᑦ 

ᐱᑕᖃᕈᓐᓃᑎᑦᑎᓇᓱᐊᕐᓗᑎᓪᓗ ᓱᕈᓐᓇᖅᑐᐊᓗᓐᓂᑦ ᐊᓂᕐᓂᑎᓐᓄᑦ (black carbon), ᕿᓚᒥᑲᐃᓐᓇᕈᓗᒃ 

ᐱᐅᓯᑲᐃᓐᓇᒐᓛᑐᐃᓐᓇᖃᑦᑕᖅᑐᒥᑦ, ᐅᑭᐅᖅᑕᖅᑐᑎᓐᓂ ᐱᑕᖃᕈᓐᓃᕐᓗᑎᑦ ᑕᒪᒃᑯᐊ ᐅᒥᐊᕐᔪᐊᓪᓗ 

ᐃᖏᕐᕋᓗᐊᖃᑦᑕᕐᓂᖏᓐᓂ ᐅᖅᓱᐊᓗᓂᑦ ᐊᑐᓐᖏᓂᖅᓴᐅᒐᓱᐊᕐᓗᑎᑦ ᓄᓇᓕᓐᓂ ᐅᑭᐅᖅᑕᖅᑐᒥ 

ᐆᒻᒪᖅᑯᑎᑦᑎᐊᕙᐅᓂᖅᓴᓂᑦ ᐊᑐᕋᓗᐊᕐᓗᑎᑦ ᑕᒪᓐᓇ ᐊᑭᑭᔾᔮᖏᑦᑑᒐᓗᐊᖅ ᐊᓯᔾᔨᕋᓱᐊᕐᓗᒍ ᑭᓯᐊᓂ 

ᐊᑦᑕᓇᓐᖏᓂᖅᓴᐅᒐᔭᖅᑐᖅ ᑕᐃᒪᐃᑦᑐᓂᑦ ᐊᑐᕐᓗᓂ. 

 

33. ᑎᓕᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᐅᖃᖃᑎᖃᕈᓐᓇᕐᓗᑎᑦ 

ᐃᓄᖁᑎᑦᑎᓐᓂ ᑕᒪᒃᑯᓂᖓ ᐃᒪᕕᓐᓂᑦ, ᓯᑯᓂᑦ ᐃᒪᐃᓪᓗ ᐊᕙᑎᖏᑦ, ᑲᒪᒋᔭᐅᑦᑎᐊᕋᓱᐊᕐᓗᑎᑦ ᐃᓱᒫᓘᑎᒋᔭᕗᑦ, 

ᑕᒪᒃᑯᐊ ᑐᓴᖅᑕᐅᑎᖃᑦᑕᕐᓗᑎᑦ ᑭᓱᑐᐃᓐᓇᐃᑦ ᐊᓯᔾᔨᖅᑐᑦ. 

34. ᐱᓕᕆᓂᐊᕐᓂᕋᕐᓗᑎᑦ ᐊᐃᕙᖃᑕᐅᔪᓐᓇᕐᓗᑎᑦ ᒪᓕᒐᖅᑎᒍᑦ ᐊᑐᕐᓂᐊᖅᑐᓂᑦ ᑕᒪᒃᑯᓂᖓ ᓯᓚᕐᔪᐊᒥ 

ᑲᑐᔾᔨᔨᓂᒃ ᒪᓕᒐᕐᓂᑦ ᐃᒪᕕᒻᒥ (UNCLOS) ᐱᐅᖅᓱᐊᕆᐊᖃᕋᑦᑕ ᐱᓗᐊᖃᑦᑕᖏᓪᓗᑕ ᐃᒪᕐᒥᐅᑕᕐᓂᑦ ᐊᔾᔨᐅᖏᒻᒪᑕ 

ᑲᓇᑕᒥ ᑭᓪᓕᖃᕐᓂᖏᓐᓂ (BBNJ), ᓂᓪᓕᐊᔨᐅᖃᑦᑕᕐᓗᑎᑦ ᐃᓕᓴᕆᔭᐅᓗᑎᑦ ᓄᓇᖃᖅᑳᖅᑐᒥᓃᑦ ᐱᔪᓐᓇᐅᑎᖏᑦ 

ᑲᒪᒋᔭᕆᐊᖃᖅᑕᖏᓪᓗ ᓄᓇᖃᖅᑳᖅᑐᒥᓃᑦ ᐊᑐᕆᐊᖃᕐᓂᖏᓐᓂ BBNJ−ᓂᑦ ᐊᐅᓚᔾᔪᑎᓄᑦ. 

 

35. ᓂᓪᓕᐊᒍᓐᓇᕐᓗᑎᑦ ᐱᔪᓐᓇᑦᑎᐊᖁᓪᓗᒋᑦ ᐃᓄᐃᑦ, ᐊᑐᕈᓐᓇᕐᓗᑎᑦ, ᓇᒻᒥᓂᖃᕐᓗᑎᑦ, ᐊᐅᓚᑦᑎᓗᑎᑦ, 

ᑲᒪᒋᔭᖃᕐᓗᑎᓪᓗ ᓄᓇᖏᓐᓂ ᐃᒪᖏᓐᓂ ᑲᔪᓰᓐᓇᕐᓗᑎᓪᓗ ᐃᓅᓇᓱᓐᓂᕗᑦ ᐱᓗᐊᓐᖏᓪᓗᑎᓪᓗ 

ᐊᓯᕙᖃᑦᑕᕐᓗᑎᑦ ᑕᑎᒋᖃᑦᑕᕋᑦᑎᒍ ᓂᕿᑦᑎᐊᕙᐃᑦ ᐱᖅᑯᓯᒃᑯᓪᓗ ᐊᓐᓇᐅᒪᓇᓱᐊᕐᓂᐅᔪᑦ ᐊᑦᑕᓇᖅᑐᒦᖁᓇᒋᑦ 

ᐅᑭᐅᖅᑕᖅᑐᒥ ᐆᒪᔪᖏᑦ ᓇᔪᒐᖏᓪᓗ ᐊᒻᒪᓗ ᓂᕿᔅᓴᖃᑦᑎᐊᖏᓐᓇᕐᔪᒥᓗᑎᑦ. 

36. ᐱᓕᕆᓂᐊᕐᓂᕋᕐᓗᑎᑦ ᕿᒥᕐᕈᓗᑎᑦ ᖃᓄᖅᑑᕈᑎᓂᒃ ᐊᐅᓚᑦᑎᒍᓐᓇᕐᓗᑎᓪᓗ ᐊᑦᑐᖅᑕᐅᓯᒪᓐᖏᑦᑐᓂᒃ 

ᑭᓪᓕᖏᓐᓂ ᐊᐅᓪᓚᖃᑦᑕᖅᑐᓂᒃ ᑲᓇᑕᒥ ᑲᓛᖡᓪᓗ ᓄᓈᓄᑦ ᐱᐅᓯᕚᓪᓕᖁᓪᓗᒋᑦ ᐊᓯᕙᕐᓂᐅᕙᑦᑐᑦ, 

ᐊᑐᓕᖁᔨᓗᑎᓪᓗ ᐱᑭᐊᓚᓱᕐᓱᐊᖅ ᑲᑎᒪᔨᖏᓐᓂ. 

 

37. ᑐᔅᓯᕋᕐᓗᑎᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᕗᓕᖅᑏᑦ ᑲᑎᒪᔨᕋᓛᖏᑦ ᖃᐅᔨᓴᕐᓗᑎᑦ 

ᐱᓕᕆᐊᔅᓴᑎᒍᑦ, ᒪᑯᐊᓗ ᐃᓕᖅᑯᓯᐅᔪᓂᒃ ᑮᓇᐅᔭᖅᑎᒍᓪᓗ ᐸᕐᓇᓪᓗᑎᑦ, ᖃᐅᔨᓴᕐᓄᕐᒧᑦ ᒫᓐᓇᐅᔪᖅ 

ᐊᑐᖅᑕᐅᕙᑦᑐᓂᒃ ᒐᕙᒪᑦᑎᓐᓄᑦ ᑭᓪᓕᖃᖅᑐᑦ ᐊᐅᓚᓂᖏᑦ ᐃᓄᑦᑎᓐᓂ ᐃᓗᐊᓂ ᐃᓄᐃᑦ ᓄᓇᖏᓐᓂ. 

ᑕᒪᓐᓇ ᐱᓕᕆᐊᖅ ᖃᐅᔨᓴᖅᑕᐅᒋᐊᓕᒃ ᐊᔾᔨᒌᓐᖏᓐᓂᖏᓐᓂ ᒪᓕᒐᖅᑎᒍᑦ ᐱᖁᔭᖅᑎᒍᓪᓗ ᑕᒪᑐᒥᖓ 

ᐱᓕᕆᖃᑎᖃᕐᓂᒧᑦ ᐅᖃᖃᑎᒌᖃᑦᑕᕆᐊᖃᕐᓂᖏᓐᓂ ᒐᕙᒪᒃᑯᓐᓂ ᓇᓗᓇᓐᖏᑦᑎᐊᖅᑐᓂᑦ ᐊᑐᕈᓐᓇᕐᓗᑎᑦ 

ᖃᖓᑕᔾᔪᑎᖃᕐᓗᑎᑦ ᐊᓯᐊᓂ ᓄᓇᓕᕐᔪᐊᓂᓐᖔᖅᑐᓂᒃ ᐃᓄᐃᑦ ᓄᓇᖓᓐᓅᖅᑐᓂᒃ ᑭᓪᓕᖏᓐᓂ ᐃᑳᖅᑐᓂᒃ 

ᐊᓯᐊᓂᓐᖓᖅᑐᓂᒃ. 

38. ᐊᖏᕐᓗᑎᑦ ᐱᖃᑕᐅᖏᓐᓇᖃᑦᑕᕐᓗᑎᑦ ᐅᖃᖃᑎᒌᓐᓂᒥᑦ ᐊᑦᑕᓇᖅᑐᒦᑦᑕᐃᓕᒪᓂᕐᒧᑦ ᐅᑭᐅᖅᑕᖅᑐᒥ 

ᐅᒥᐊᕐᔪᐊᒃᑰᖅᐸᑦᑐᓂᒃ, ᐊᕙᑎᑦᑎᓐᓂ ᒪᓕᒐᖃᕐᓗᑎᑦ ᐊᑐᐊᒐᕐᓂᓪᓗ ᐃᒪᓕᕆᓂᕐᒨᖓᔪᓂᒃ ᓯᓚᓗ 

ᓱᕈᖅᐸᓪᓕᐊᖁᓇᒍ ᐊᒻᒪᓗ ᐸᕝᕕᓴᑦᑕᐅᖏᓪᓗᑎᑦ ᐅᒥᐊᕐᔪᐊᓄᑦ, ᐊᑐᓕᖅᑎᑦᑎᓗᑎᑦ ᐅᑭᐅᖅᑕᖅᑐᒥ 

ᓇᓗᓇᐃᒃᑯᑎᖃᕐᓗᑎᑦ ᐊᒻᒪᓗ ᓇᓗᓇᐃᒃᑯᒻᒥ 2−ᒥᑦ ᑲᑎᒪᖃᑎᖃᖃᑦᑕᕐᓗᑎᑦ ᐱᖃᑕᐅᓗᑎᑦ ᐅᑭᐅᖅᑕᖅᑐᒥ 

ᑲᑎᒪᔨᖏᓐᓄᑦ ᓄᑖᓂᓪᓗ ᑲᑎᒪᖃᑎᖃᖃᑦᑕᕐᓗᑎᑦ ᖃᓄᐃᓕᖓᓕᕐᓂᖏᓐᓂ ᓯᓚᕐᔪᐊᒥ ᐃᒪᓕᕆᓂᕐᒧᑦ 

ᑲᑐᔾᔨᖃᑎᒌᑦ. 

 

39. ᑐᔅᓯᕋᕐᓗᑎᑦ ᒐᕙᒪᒃᑯᑎᓐᓂ ᐱᓕᕆᖃᑎᖃᑦᑎᐊᖁᓪᓗᒋᑦ ᐊᐅᓚᑦᑎᔾᔪᑎᓂᑦ ᑭᓐᖒᒪᔭᐅᔪᓂᒃ ᐃᓄᐃᑦ ᓄᓇᖏᓐᓂ 

ᓄᑖᕐᓂᑦ, ᐊᖏᔫᑎᓂᓪᓗ ᑎᒍᓯᓇᓱᐊᕐᓗᒋᑦ ᐱᒋᐊᕈᑎᔅᓴᓂᓪᓗ ᐱᕙᓪᓕᐊᓗᑎᑦ ᓄᓇᓕᓐᓂᑦ, ᓯᕗᓪᓕᖅᐸᐅᑎᓗᒋᑦ 

ᐃᓪᓗᐃᑦ, ᐃᒪᖅ, ᑭᓈᓗᓪᓗ, ᐃᒪᒃᑯᑦ ᐃᖏᕐᕋᓂᐅᔪᑦ, ᐆᒻᒪᖅᑯᑏᑦ, ᑐᓴᐅᒪᖃᑦᑕᐅᑎᓕᕆᓂᖅ ᐅᐊᔭᒃᑰᖅᑐᓂᒃ, 

ᑭᒃᑯᑐᐃᓐᓇᐃᑦ ᐊᑦᑕᓇᖅᑐᒦᖁᓇᒋᑦ ᐋᓐᓂᐊᖅᑕᐃᓕᒪᔪᓕᕆᓂᖅ ᐊᓯᖏᓪᓗ ᐃᓄᓕᕆᓂᕐᒨᖓᔪᓂᒃ 

ᐃᓪᓗᖁᑎᓂᒃ. ᐊᐅᓚᔾᔪᑎᓂᒃ ᐋᖅᑭᔅᓱᐃᓗᑎᑦ ᑲᒪᒋᔭᐅᓗᑎᑦ ᑐᓴᐅᒪᑎᑦᑎᐊᕐᓗᒋᑦ ᐃᓄᖁᑎᖏᑎᒍᑦ, ᓯᓚᒥᓗ 

ᐊᓯᔾᔨᐸᓪᓕᐊᒐᓗᐊᖅᑎᓪᓗᒍ ᒪᑭᑕᒍᓇᕐᓗᓂ, ᑮᓇᐅᔭᓂᓪᓗ ᐱᔪᓇᕐᓗᑎᑦ ᑕᒪᒃᑯᐊ ᐃᓄᓐᓄᑦ ᐱᔭᐅᒍᓐᓇᕐᔫᒥᒐᔭᕐᖓᑕ. 

ᐃᔅᓯᕙᐅᑕᖓ ᐊᒻᒪᓗ ᓯᕗᓕᖅᑏᑦ ᑲᑎᒪᔨᖏᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᓐᓄᑦ ᓇᓗᓇᐃᖅᓯᕗᑦ 2022-ᒥ 

ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ ᓇᓗᓇᖅᓯᓪᓗᑎᑦ ᐊᖏᖅᑐᐃᓐᓇᐅᓪᓗᑎᑦ ᑎᒍᓯᕗᑦ ᑲᑎᒪᔨᐅᔪᓂᑦ 14-ᖓᓐᓂ 

ᐊᕐᕌᒍᑕᒫᖅᓯᐅᑎᖓᓐᓂ ᑲᑎᒪᑎᓪᓗᒋᑦ ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ ᔪᓚᐃ 21-ᓂ. 2002 

 

ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐃᔅᓯᕙᐅᑕᖅ 

ᑕᓕ ᓴᒻᐳ ᑐᕈ 

ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᑲᓛᖡᑦ ᓄᓈᓂ                         

ᕼᐊᔭᓪᒪᕐ ᑕᓪ, ᐃᔅᓯᕙᐅᑕᐅᑉ ᑐᖏᓕᖓ ᓄᑲ ᑭᓖᒪᓐ, ᑲᑎᒪᔨ 

ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC)  ᑲᓇᑕ 

ᒫᓂᑲ ᐃᐅᓪ−ᑲᓇᔪᖅ ᐃᔅᓯᕙᐅᑕᐅᑉ ᑐᖏᓕᖓ ᓖᓴ ᖁᐱᕐᕈᐊᓗᒃ, ᑲᑎᒪᔨ 

 

ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᐊᓛᔅᑲ 

ᔨᒻ ᓯᑖᑦ, ᐃᔅᓯᕙᐅᑕᐅᑉ ᑐᖏᓕᖓ ᐱᐅᕋ ᒪᑦᑳᑉ, ᑲᑎᒪᔨ 

 

ᐃᓄᐃᑦ ᐅᑭᐅᖅᑕᖅᑐᒥ ᑲᑎᒪᔨᖏᑦ (ICC) ᓯᑳᑦᑲ                                  

ᓕᐅᐸᕝ ᑕᐃᐊᓐ, ᐃᔅᓯᕙᐅᑕᐅᑉ ᑐᖏᓕᖓ 

ᐃᓖᓇ ᑲᒥᑲᔭ, ᑲᑎᒪᔨ 


